
Përmbledhje 
Planet për të trajtuar veriun e Kosovës kanë qenë të shumta, 
nga plani i Ahtisaarit me minus apo plus, ide për autonomi 
të ndryshme, ndarje apo shkëmbime territoriale apo 
modalitete të grupuara në katër apo gjashtë pika.  

Një plan gjithëpërfshirës për veriun akoma nuk është 
detajuar dhe ky raport nuk ka këtë ambicie. Qëllimi mëton 
të ofrojë udhëzime që do të përmirësonin procesin drejt një 
zgjidhjeje të qëndrueshme dhe të pranueshme.  

Nëse nuk është i mundshëm konsensusi për zgjidhjen 
përfundimtare, ai duhet të ndërtohet mbi procesin. Është 
më produktive që përqendrimi të vihet mbi hapat që duhet 
të merren dhe të kemi qasje konstruktive për temat të 
ndjeshme. Përmirësimi i marrëdhënieve është parakusht i 
progresit të mëtejmë.   

Të gjitha palët e përfshira—qeveritë në Prishtinë dhe 
Beograd, përfaqësuesit e serbëve të veriut dhe bashkësia 
ndërkombëtare—pajtohen që gjendja aktuale është e 
paqëndrueshme. Gjithashtu, forca është përjashtuar si mjet 
integrimi për shkak të efekteve kundër produktive dhe të 
dëmshme që mund të ketë.  

Përkundër asaj që Beogradi ka prani fizike dhe ndikim në 
veri, Prishtina publikisht ka refuzuar të dialogojë me Serbinë 
për këtë çështje, duke e konsideruar si çështje të brendshme. 
Kosova dhe Serbia kanë interesa të ndryshme dhe dyshojnë 
në qëllimet e njëra tjetrës.  

Tre komponentë fillestarë drejt përafrimit të këtyre 
interesave përfshijnë: (a) konkludimi që përmbajtja e planit 
të Ahtisaarit nuk është problemi, por pengesë është 
ndërlidhja e pakos me pavarësimin e Kosovës, (b) ndasitë 
janë thelluar për shkak të mungesës së besimit dhe dialogut, 

dhe (c) është urgjente që të gjendet një zgjidhje në mënyrë 
që tensionet në veri të mos eskalojnë tutje.  

Një zgjidhje e qëndrueshme dhe e pranueshme për veriun 
kërkon dialog politik ndërmjet Prishtinës dhe përfaqësuesve 
të serbëve të veriut, me përkrahje të fortë nga bashkësia 
ndërkombëtare dhe Beogradi. Sukses i qëndrueshëm mund 
të arrihet vetëm nëse transformohet qëndrimi i popullatës 
kryesisht armiqësore ndaj Prishtinës që të shohë përfitim 
nga integrimi.  

Qeveria e Kosovës duhet të vazhdojë të investojë në 
përmirësimin e jetesës së qytetarëve në veri, në të njëjtën 
kohë duke përmirësuar zbatimin e të drejtave të pakicave në 
tërë Kosovën. Duke mos injoruar dallimet thelbësore, 
suksesi i qeverisë me serbët e jugut mundet në këtë mënyrë 
të shërbejë si ndihmesë për progres në veri. Mbi të gjitha, 
duhet hequr dorë nga hezitimi për të biseduar me 
udhëheqësit e veriut dhe të dialogohet me ta në mënyrë të 
sinqertë.  

Serbët e veriut duhet të hynë në dialog me Prishtinën, duke 
treguar vullnet të mirë për të krijuar struktura qeverisëse të 
pranueshme nga të dy anët. Beogradi duhet të jetë 
konstruktiv në vazhdimin e dialogut me Prishtinën. Një 
formulë mund të gjendet për të rregulluar përfshirjen 
indirekte të Beogradit në dialogun e Prishtinës me 
përfaqësuesit e serbëve të veriut, megjithëse kjo është 
çështje shumë e ndjeshme.  

Të gjitha palët vendore qartazi shprehen se çfarë nuk 
dëshirojnë por më pak qartazi se çfarë dëshirojnë. Bashkimi 
Evropian dhe Shtetet e Bashkuara duhet të rrisin ndikimin e 
tyre për të ofruar udhëzime dhe garanci të nevojshme për 
palët për të arritur një marrëveshje për veriun. Riparimi i 
marrëdhënieve dypalëshe në mes të Kosovës dhe Serbisë 
mund të ulin tensionin në veri si dhe të përmirësojnë 
raportet rajonale. 

Hyrje 

Situata në veri të Kosovës mbetet e vështirë dhe kërcënon të 
eskalojë në dhunë të hapur. Ky tension në rritje ndikon në 
diskursin aktual politik dhe ka ndikuar në masë të madhe në 
dialogun Prishtinë-Beograd të ndërmjetësuar nga BE-ja, 
sikurse edhe në perspektivën evropiane të rajonit.1 

Pa zgjidhje kreative dhe proces politik gjithëpërfshirës, do të 
jetë e vështirë të pajtohen pozicionet diametralisht të 
kundërta dhe të kthehet normaliteti aq i nevojshëm për 
qytetarët e veriut të Kosovës. Zhvillimet në vitin 2011-2012 
kanë gërryer ndërtimin e besimit dhe kanë vështirësuar tutje 
bisedat ndërmjet Prishtinës dhe veriut.  

Qëllimi i këtij punimi është që të kontribuojë në debatin për 
zgjidhjen e krizës në veriun e Kosovës duke propozuar hapa 
që palët duhet të ndërmarrin në mënyrë që procesi të ecë 
përpara në mënyrë paqësore. Punimi shqyrton qasjet e 
ndryshme që janë propozuar deri më tani dhe sugjeron 
kontribute efektive drejt paqes së qëndrueshme.  

Zgjidhja e veriut nuk është një proces që sjell rezultate 
brenda natës. U deshën më shumë se katër vite për të arritur 
përparim të dukshëm në integrimin e serbëve në jug të 
Kosovës dhe akoma ka mbetur punë për t’u bërë atje. Është 
e tepërt të theksohet se situata në veri është shumë më e 
ndërlikuar  kështu që do të kërkojë më tepër kohë.  

Përderisa koha është e nevojshme, kalimi kohor vetvetiu nuk 
do të japë rezultate. Mund të shkojë kundër intuitës 
njerëzore, por në mungesë të veprimeve të duhura, koha ka 
sjellë një përkeqësim gradual të situatës në veri. Një territor 
kaq i vogël nuk është paraqitur befas si problem madhor 
ndërkombëtar – inkubacioni i kësaj krize ka hyrë në 
dekadën e dytë. Në perspektivë, injorimi i vazhdueshëm 
rrezikon nxitjen e një konflikti me të gjerë.  

Trajtimi i veriut është veçanërisht i rëndësishëm tani që 
mbikëqyrja e pavarësisë së Kosovës ka ardhur në fund. Koha 
është e favorshme pasi që lidershipi në Serbi ka një mandat 
të freskët prej katër vitesh. Kosova ka kohë edhe një vit deri 
në zgjedhjet tjera lokale, dhe një zgjidhje mund të 
mundësojë mbajtjen e tyre edhe në veri. 

Ardhja deri të konflikti 

Zona të cilës zakonisht i referohemi si veriu i Kosovës ka 
përafërsisht 1.200 km2 (10% e territorit të përgjithshëm të 
Kosovës) dhe 40.000 – 50.000 banorë (rreth 90% serbë dhe 
10% shqiptarë, që në total përbëjnë vetëm 3% të popullatës 
së Kosovës). 

Problematik nga viti 1999, veriu i Kosovës ka pasur përvojë 
me një përzierje të administratave, nga UNMIK-u, tek 
institucionet e Kosovës dhe ato të Republikës së Serbisë. 
Edhe pse kurrë nuk është qetësuar, veriu u rishfaq në 
diskursin politik pas përpjekjeve të Prishtinës për të 
vendosur kontroll në kufijtë e saj me Serbinë.  

Përderisa qeveria e Kosovës dërguar një sinjal të qartë të 
qëllimit të saj për të mbajtur sovranitetin dhe integritetin 
territorial të Kosovës, mjetet për të integruar veriun në 
realitet mbesin të paqarta. Integrimi i veriut është pjesa e 
fundit e rëndësishme që i ka mbetur qeverisë në Prishtinë në 
enigmën e konsolidimit të shtetit. 

Një kontest territorial, jo konflikt njerëzor 
Mungesa e kontakteve me shqiptarët në dekadën e fundit 
nënkupton që serbët e veriut nuk kanë përvojën e 
bashkëjetesës etnike në atë formë që e kanë serbët në pjesët 
tjera të Kosovës. Një analizë e tillë krijon perceptimin e 
gabuar se ky konflikt buron nga urrejtja historike.  

E vërteta është që veriu ka pasur përvojë të bashkëjetesës 
shumetnike në të kaluarën, edhe pse jo në nivelin që kanë 
serbët në pjesët tjera. Bashkëjetesa aktuale në jug është një 
dëshmi që pavarësisht shijes së hidhur të viteve që lanë vitet 
e ’90-ta, shqiptarët dhe serbët mund të jetojnë së bashku.  

Argumenti që serbët e veriut i frikësohen shqiptarëve është 
po ashtu i pavlefshëm. Nëse presioni do të ishte aq i 
pranishëm sa paraqitet, frika do të duhej të ishte më e 
pranishme tek serbët në jug. Nëse asimilimi dhe migrimi 
nuk u materializuan në jug, siç disa frikësonin, , komuniteti 
kompakt në veri ka shumë pak arsye praktike që të 
frikësohet.  

Mosmarrëveshjet ndëretnike në Kosovë shpesh janë parë si 
keqkuptime, urrejtje shekullore, mungesë e sundimit të ligjit 
apo kohëve të fundit si çështje të natyrës teknike. Sfida e 
veriut të Kosovës nuk i përket asnjërës prej këtyre kategorive 
por i përket kategorisë më të zakonshme të konflikteve në 
botë: është garë në mes dy grupeve mbi një territor të 
kontestuar. Ky territor është i dëshiruar nga të dy grupet për 
shkak se veriu posedon burime të rëndësishme të ujit (rreth 
20% të rezervave të ujit të freskët të Kosovës) dhe pasuri të 
mëdha të mineraleve.  

Një argument tjetër se çështja e veriut nuk është çështje e 
urrejtjes është perceptimi në rritje se mosmarrëveshja për 
veriun është thelbi që helmon marrëdhëniet e përgjithshme 
ndërmjet Serbisë dhe Kosovës. Për më tepër, ekziston një 
besim i gjerë që zgjidhja e këtij problemi do të përmirësonte 
marrëdhëniet ndërmjet serbëve dhe shqiptarëve në 
përgjithësi. Supozimi kryesor është që, përveç veriut, 
marrëdhëniet ndërmjet këtyre dy grupeve janë në 
përmirësim e sipër.  

Nuk është sekret që serbët e Kosovës preferojnë të jetojnë në 
Serbi dhe kanë pak simpati për shtetin e ri të Kosovës. Nuk 
është e vështirë të kuptohet se pse një grup etnik preferon të 
mos mbetet pakicë në një rajon ku historikisht ka shumë pak 
respekt për diversitet. Për më tepër, kjo pakicë deri vonë ka 
gëzuar status të shumicës. Por edhe grupe tjera etnike kanë 
pësuar transformime të tilla. Shpërbërja e Bashkimit 
Sovjetik i ka lënë 25 milionë rusë jashtë Rusisë dhe ata në 
masë të madhe janë akomoduar në shtetet e tyre të reja 

përkatëse me shumë pak të drejta politike krahasuar me ato 
që u njihen serbëve në Kushtetutën e Kosovës. 

25 korriku 2011 dhe barrikadat 
Të irrituar me zvarritjen e Beogradit për një marrëveshje të 
pritur gjatë për vulat e doganave,2 Prishtina dërgoi njësitë 
speciale të policisë në dy pikat veriore doganore me Serbinë 
për të zbatuar vendimin e qeverisë për reciprocitet të 
bojkotit tregtar me Serbinë. Në një masë të madhe, 
intervenimi erdhi si rezultat i një presioni nga opozita në 
Kosovë, e cila akuzonte autoritetet shtetërore për braktisje të 
interesave shtetërore në veri. Opozita po ashtu insiston se 
nëse Kosova vendos të diskutojë çështjen e veriut me 
Serbinë, ajo do të rrezikojë ndarjen e vendit dhe një status të 
autonomisë speciale, që do ta bënte Kosovën jofunksionale.3 

Aksioni i Prishtinës për të vënë kontrollin e saj në pikat 
kufitare nxiti një revoltë të dhunshme të popullatës lokale 
serbe, të përkrahur nga Beogradi. Kjo rezultoi me vrasjen e 
një polici kosovar. Serbët e veriut e panë këtë aksion të 
qeverisë së Kosovës si një përpjekje për të kufizuar lidhjet e 
tyre me Serbinë dhe për të vendosur sundimin e ligjit të 
Republikës së Kosovës në veri. Ata vendosën barrikada me 
qëllimin që të pengojnë lëvizjen e policisë së Kosovës nga 
jugu dhe shkaktuan incidente të dhunshme kundër EULEX-
it dhe KFOR-it.  

Disa zyrtarë të lartë nga Beogradi kaluan mjaft kohë të gjatë 
në barrikada. Sidoqoftë, organizatorët më aktiv të këtyre 
barrikadave ishin udhëheqësit politik lokal nga katër 
komunat e veriut, shumica e tyre nga radhët e partive 
atëherë opozitare në Beograd.  

Prishtina i ka trajtuar barrikadat si çështje kriminale, edhe 
pse kohëve të fundit e ka zbutur retorikën. Është e qartë se 
jo të gjithë njerëzit në barrikada ishin kriminelë. Përderisa 
ka kriminelë të shumtë dhe serbët e veriut ndjehen të 

kërcënuar nga ta,  shumica serbe shohin kryetarët e 
komunave dhe zyrtarët tjerë të zgjedhur në katër komunat si 
legjitim. Akuzat e Prishtinës ndaj tyre shtyjnë serbët që 
Prishtinën ta shohin si agresive.  

Shumica e serbëve të Kosovës u angazhuan për protesta 
paqësore dhe nuk janë kriminelë. Shumica nuk u detyruan 
që të jenë në barrikada pa vullnetin e tyre. Perceptimi i tyre 
ishte që aksionet e autoriteteve të Kosovës, KFOR-it dhe 
EULEX-it ishin sulm mbi komunitetin e tyre.4 Qasja ndaj 
veriut vetëm nga aspekti i sigurisë tregon që Prishtina nuk e 
kupton plotësisht nivelin e sfidës që kërkon zgjidhja e saj.5 

Nën presionin e BE-së të udhëhequr nga Gjermania, në fund 
të vitit 2011 presidenti i atëhershëm serb Tadiq u detyrua të 
kërkojë nga serbët në veri që të heqin barrikadat. Edhe pse 
KFOR-i ka larguar disa nga barrikadat, të tjera qëndrojnë 
aty ku ishin para një viti dhe ka shumë pak shenja se ato do 
të largohen shpejt. Barrikada më e dukshme qëndron si 
simbol i ndarjes në urën kryesore mbi lumin Ibër, duke 
ndarë veriun dhe jugun e qytetit.  

Që nga shtatori i vitit 2009, policët e Kosovës vazhdojnë të 
dërgohen në pika kufitare me helikopterë të EULEX-it dhe 
më shumë shërbejnë si prani simbolike brenda kabinave të 
doganave. EULEX-i dhe KFOR-i janë zyrtarisht përgjegjës 
vetëm për monitorimin e dy pikave kufitare në veri, mirëpo 
jo-zyrtarisht kryejnë detyrat e policëve kosovarë.  

Kritikët argumentojnë se intervenimi i ka provokuar dhe 
arsyetuar barrikadat. Përkrahësit argumentojnë se 
intervenimi ka ndryshuar status quo-n në veri dhe ka krijuar 
një momentum të ri që i ka shtyrë fuqitë ndërkombëtare që 
të marrin një qëndrim në anën e Kosovës dhe të garantojnë 
kufijtë e Kosovës. 

Referendumi i veriut 
Tre faktorë ndikuan në perceptimin e mungesës së sigurisë 
politike për serbët e veriut në fund të vitit 2011:  

- kriza e verës së vitit 2011;  
- një ndryshim qëndrimi për përkrahje të barrikadave nga 
qeveria serbe; dhe  
- perceptimi i rritjes së përkrahjes të drejtpërdrejtë të 
Perëndimit për aksionet e qeverisë së Kosovës në veri.  

Perceptimi që këta faktorë do të ndikonin negativisht të 
ardhmen e tyre politike, i bindi politikanë lokalë në veri që 
të organizojnë një referendum me 14 dhe 15 shkurt 2012 me 
një pyetjen e vetme: “A i pranoni institucionet e të 
ashtuquajturës ‘Republika e Kosovës’?” Në rend të parë 
referendumi ishte një përpjekje për të refuzuar çfarë serbët 
veriorë shohin si imponim të autoriteteve kosovare mbi ta. 
Kosova, Serbia, BE-ja dhe ShBA-ja i konsideruan rezultatet e 
këtij referendumi si të pavlefshme.  

Përderisa një numër i politikanëve në Beograd përkrahën 
referendumin, qeveria e Tadiqit publikisht e kundërshtoi 
atë, duke u frikësuar se ai do të mund të bëhej pengesë në 
perspektivën e vendit drejt BE-së. Qeveria serbe e 
konsideroi referendumin si të panevojshëm dhe përtej 
kompetencave kushtetuese të qeverive komunale. Presidenti 
Tadiq bëri thirrje që referendumi të anulohej, përderisa BE-
ja lëshoi deklarata të forta kundër.  

Katër autoritetet komunale në veri nuk dëgjuan këto kërkesa 
dhe vazhduan me mbajtjen e referendumit. Pjesëmarrja 
ishte 75% dhe 99,74% e atyre që votuan u deklaruan kundër 
institucioneve të Kosovës. Organizatorët e panë 
referendumin si një konfirmim të realitetit politik në veri që 
duhet marrë parasysh nga çdokush që do të dëshiron të 
provojë të ndryshojë situatën në terren. Rezultatet vendosën 
presion shtesë politik mbi serbët e Kosovës në veri, që mos 
të bashkëpunojë me institucionet e Kosovës. 

Sundimi i ligjit dhe siguria 
Situata në veri është në masë të madhe e qetë por mbetet e 
tensionuar. Çështja me serioze dhe e ngutshme me të cilën 
ballafaqohen qytetarët në veri është mungesa e sundimit të 
ligjit. Krimet serioze nuk ndiqen ndërsa shkeljet civile fare 
nuk adresohen. Rreth 3.000 njerëz në veri përdorin droga 
ilegale, një përqindje shumë e lartë për një popullatë kaq të 
vogël6.  

Incidentet që përfshijnë edhe eksplodimin e bombave të 
vogla janë të shpeshta, dhe Zyra Administrative për 
Mitrovicën e Veriut (ZAMV) e themeluar rishtazi nga 
Qeveria e Kosovës paraqet një cak të ri. Këto incidente kanë 
potencial që të zhvillohen në probleme më të mëdha e madje 
mund të shërbejnë për mobilizim të masës drejt shpërthimit 
të një konflikti më serioz.  

Me 8 prill 2012, një shpërthim la të vrarë një shqiptar 38 
vjeçar dhe plagosi dy nga katër fëmijët e tij në një kat 
përdhes të një ndërtese në veri të Mitrovicës. Disa orë më 
vonë në një lagje të afërt, tre të rinj shqiptarë rrahën një 66 
vjeçar serb, i cili pati nevojë të hospitalizohej. Policia e 
Kosovës u përpoq të vendos pika statike të kontrollit në atë 
zonë, të cilat hasen në rezistencë fizike nga banorët lokalë7. 

Një numër i vogël i shqiptarëve jetojnë akoma në veri, dhe 
mijëra shqiptarë që u larguan nga pjesa veriore në vitin 
2000 nuk janë kthyer. Një fushatë e titulluar “Edhe ti mund 
të ndihmosh” u organizua më 2012 për të përkrahur 
rindërtimin e shtëpive për shqiptarët që dëshirojnë të 
kthehen. Disa fonde u siguruan dhe me dhjetëra shtëpi u 
rindërtuan në zonat përreth veriut të qytetit. Rindërtimi dhe 
kthimi në pjesën veriore të Mitrovicës ka ngecur pasi që 
UNMIK-u nuk lëshon leje. Krijimi i ZAMV-së nuk do të 
mundet lehtë të ndryshojë situatën pasi që edhe pas 
themelimit të saj komuna paralele vazhdoi të lëshojë 
paralajmërime shqiptarëve me logo të UNMIK-ut. Këto 

paralajmërime pohojnë se vetëm leja e lëshuar nga 
administrata paralele serbe është e vlefshme për rindërtim 
në veriun e Mitrovicës.  

Një rrezik serioz është shfaqja e gangsterëve të rinj të 
dhunshëm dhe të paparashikueshëm. Ata duken të jenë të 
organizuar përmes grupeve të tifozëve apo lëvizjeve 
ekstreme të djathta, disa ilegale edhe në Serbi.8 Është 
thelbësore që Beogradi dhe zyrtarët lokalë të mbajnë 
kontrollin mbi këto grupe për të shmangur dhunën, 
veçanërisht gjatë procesit të ardhshëm të dialogut.  

Siguria mbetet një çështje e vazhdueshme. Struktura të 
ndryshme të policisë dhe të sigurisë aktualisht veprojnë në 
veri, përfshirë: 

- KFOR-in e NATO-n;  
- Misioni Evropian për Sundimin e Ligjit (EULEX), i cili 
deri më tani ka qenë i paaftë për të zbatuar mandatin e 
vetë në këtë zonë;  
- Policia e Kosovës, një degë lokale e së cilës është 
pjesërisht efikase dhe që, në një masë të madhe, është 
jashtë zinxhirit komandues të Prishtinës; dhe 
- Policë civilë të Ministrisë së Punëve të Brendshme të 
Serbisë. 

Asnjë gjykatë komunale apo për kundërvajtje nuk 
funksionon në veri të Kosovës, përveç gjykatës së Mitrovicës 
me personel të EULEX-it9. Gjykata e Mitrovicës akoma 
përbëhet vetëm nga gjyqtarë të EULEX-it dhe prokurorët 
veprojnë me kapacitete të kufizuara. Misioni i ka shterur të 
gjitha mundësitë për të transportuar personelin e gjykatave 
në ndërtesat e tyre përkatëse, duke rezultuar në shtyrjen e 
gjykimeve të planifikuara.  

Qasja në drejtësi në veri është afër bllokadës me këto kushte, 
duke shkelur kështu rëndë të drejtën për një gjykim brenda 
një afati të arsyeshëm kohor. Që nga marsi i vitit 2008, 
vetëm 42 raste penale janë gjykuar, përderisa lëndët civile 
nuk janë trajtuar fare.10  

Liria e lëvizjes për EULEX-in vazhdon të pengohet fuqimisht 
nga serbët e veriut të cilët mbajnë pengesa të rrugëve. Qasja 
e EULEX-it në veri ka qenë e paqëndrueshme pasi që serbët 
e veriut me vendosmëri kundërshtojnë transportin e 
policëve kufitar dhe doganierëve të Kosovës në pikat kufitare 
të veriut.  

Opinioni publik për EULEX-in në veri ka qenë po ashtu i 
ndikuar negativisht kur misioni evropian filloi të shpërndajë 
fletushka rreth zbatimit të marrëveshjeve të arritura në 
dialogun Beograd – Prishtinë, mbi lirinë e lëvizjes dhe 
menaxhimin e integruar të kufijve në veri.  

Tensionet në veriun e Kosovës dhe ndërmjet këtij rajoni dhe 
Prishtinës do të vazhdojnë të mbesin deri sa të arrihet një 
zgjidhje politike. Është shumë e vështirë që të ketë sundim 
të ligjit pa u qartësuar se cilat ligje zbatohen – një çështje kjo 
shumë politike. 

Vendkalimet kufitare/administrative 
Çështja e sigurisë së ‘kufijve’ (për Kosovën) apo ‘kufijve 
administrativ’ (për Serbinë) ndërmjet Kosovës dhe Serbisë 
në veri u bë një problem serioz në verë të vitit 2012. Pas 
ngritjes të barrikadave në zonën neutrale (në anën e 
territorit serb), trafiku ndaloi në pikat 1 dhe 31. Trafiku ju 
kthye normalitetit vetëm pas largimit të këtyre barrikadave 
nga policia serbe në mars të vitit 2012. 

Që nga korriku i vitit 2011 u krijuan vendkalime dhe u hapën 
rrugë alternative nga serbët lokalë. Në vitin 2012, KFOR-i i 
mbylli disa nga këto rrugë duke i koordinuar disa nga këto 
veprime me policinë serbe. Kjo situatë shkaktoi një numër 
demonstratash dhe përplasjesh të dhunshme ndërmjet 
serbëve dhe KFOR-it, kur trupat e kësaj të fundit u përpoqën 
që të largojnë barrikadat. Deri në shtator 2012, disa nga këto 
rrugë alternative vazhduan të funksionojnë duke ofruar 

qasje të lirë për çdokënd që kishte interes për t’ju shmangur 
kontrolleve.  

Pas një bllokade të gjatë serbe dhe përleshjeve të shumta, 
KFOR-i i hapi rrugët për trafik. Sidoqoftë, ato nuk u 
përdoren me të njëjtin intensitet si më parë dhe strukturat 
paralele inkurajuan serbët që të përdorin rrugët alternative 
gjatë udhëtimit të tyre për në Serbi. Këto kalime ilegale 
përdoren për kontrabandë dhe forma tjera të transitit ilegal. 
Burime të policisë së Kosovës pretendojnë se qindra vetura, 
furgonë dhe kamionë të mbushur me naftë dhe gjëra të tjera 
arrijnë nga veriu i Mitrovicës dhe vazhdojnë të 
pakontrolluara në pjesë tjera të Kosovës.11  

Situata nuk është zgjidhur me marrëveshjen për 
Menaxhimin e Integruar të Kufijve (IBM) të arritur së 
fundmi në Bruksel në mes të Prishtinës dhe Beogradit. 
Zhvillimet e mëtutjeshme do të varen nga veprimet e 
qeverisë së re serbe dhe në nga qëndrimet e KFOR-it, 
EULEX-it dhe strukturave të sigurisë të Kosovës. Prishtina e 
sheh zbatimin e marrëveshjes të IBM-it si hap thelbësor për 
shuarjen e ambicieve të Serbisë për ta ndarë veriun.  

Zyrtarët e policës dhe të doganave të Kosovës mbesin të 
ngujuar në kontejnerët e vendosur në vendkalimet kufitare 
pa pasur mundësi për të kontrolluar mallrat apo personat që 
kalojnë kufirin12. Për shkak të pranisë qoftë simbolike të 
shtetit kosovar, shumë serbë i shmangin dy vendkalimet në 
veri. 

Në fund të verës së vitit 2012 KFOR-i filloi të mbyllë edhe 
këto vendkalime, përkundër kundërshtimit të serbëve. 
Serbët konsiderojnë mbylljen e rrugëve alternative se është 
në interes të Prishtinës.13 Liderët paralel në vazhdimësi 
paralajmërojnë që presin veprime të shpejta të KFOR-it dhe 
mbajnë një ndjenjë të emergjencës së përhershme në veri. 

Institucionet në veri 

I paqëndrueshëm dhe nën ndikim të theksuar nga ekonomia 
gri dhe krimi i organizuar, veriu është në shkallë të madhe i 
kontrolluar nga “strukturat paralele”. Duke ndjekur 
praktikën ndërkombëtare, ne përdorim këtë term përgjatë 
këtij punimi. Shtylla e këtij sistemi janë komunat e 
themeluara nga qeveria serbe pas zgjedhjeve lokale të 
organizuara nga Beogradi në maj të vitit 2008. Këto 
institucione janë të vetmet organe administrative lokale që 
funksionojnë në mënyrë të plotë në komunat veriore të 
Leposaviqit, Zubin Potokut dhe Zveçanit. Çfarë konsiderohet 
‘paralele’ në tërë Kosovën, është, sidoqoftë, më pak paralel 
në veri, ku administrata lokale serbe ballafaqohet me pak 
sfida nga institucionet kosovare.  

Edhe pse Qeveria e Kosovës i konsideron të gjitha 
institucionet serbe në Kosovë si ilegale, duhet bërë dallimin 
në mes të organeve paralele politike dhe administrative dhe 
institucioneve që ofrojnë shërbime. Veriu funksion falë 
shërbimeve të menaxhuara dhe të financuara nga shteti 
serb—shkolla, institucione shëndetësore, zyra komunale—që 
së bashku shpenzojnë rreth 200 milionë euro fonde nga 
qeveria serbe. Këto institucione ofrojnë shërbime të 
rëndësishme për komunitetin serb të cilat Kosova 
momentalisht nuk mundet t’i ofrojë. Këto institucione janë 
po ashtu funksionale në jug por Prishtina nuk është e 
gatshme t’i zhbëjë ato për shkak se me mijëra serbë të 
Kosovës do të mbeteshin pa punë.  

Institucionet shërbyese do të vazhdojnë të funksionojnë pasi 
që Prishtina nuk ka as kapacitetin financiar e as teknik për 
të mbushur menjëherë zbrazëtirën që do të krijohej. Në 
pritje të marrëdhënieve më të mira ndërmjet Serbisë dhe 
Kosovës, këto institucione përfundimisht do të futeshin nën 

ombrellën e institucioneve të Kosovës, ashtu siç parashihet 
nga Propozimi Gjithëpërfshirës për  Statusin. 

Një prani më problematike e institucioneve serbe janë 
administratat komunale, kryetarët e qarqeve dhe policia, të 
cilët sfidojnë autoritetin e Kosovës dhe dyfishojnë shërbimet 
të cilat do të duhej të ofroheshin nga institucionet e Kosovës 
në veri. Serbia po ashtu mban polici operacionale në veri të 
Kosovës, në rroba civile dhe të infiltruar brenda policisë së 
Kosovës. Po ashtu ka raporte që përshkruajnë veprimin e 
grupeve paramilitare dhe të xhandarmërisë dhe inteligjencës 
serbe me rroba civile. Në mes të shtatorit të vitit 2012, 
EULEX për herë të parë ka pranuar një dukuri të tillë dhe ka 
bërë thirrje për largim të tyre. Grupi Ndërkombëtar i Krizave 
(ICG-ja) argumenton se ka lidhje të forta në mes të grupeve 
kriminale dhe të armatosura, kryetarëve të komunave dhe 
udhëheqëseve të qarkut në veri.14 

Në mënyrë që të fitohet besimi i politikanëve lokal, duhet 
bërë dallimi në mes të institucioneve politike po ashtu: atyre 
të zgjedhura në nivel lokal dhe atyre të emëruara nga 
Beogradi. Nëse zgjedhjet lokale të Kosovës mbahen në veri, 
liderët aktual lokal mund të garojnë dhe të fitojnë. Nuk 
kërkohet shumë kreativitet për të paramenduar tranzicionin 
e komunave në pjesë të institucioneve të Kosovës. 
Ndryshimi në terren do të ishte minimal dhe mund të 
përfshijë vetëm pak më shumë  se sa ndryshimin e logos.  

Prania e qeverisë së Kosovës 
Mitrovica e Veriut ka qenë më pjesa më karakteristike për 
shkak të funksionimit të saj nën logon e Administratës së 
UNMIK-ut në Mitrovicë (AUM). Për disa vite, Kosova ka 
alokuar buxhetin për pjesën e veriut përmes AUM-it e cila 
praktikisht ka qenë vetëm një fasadë e strukturave 
komunale të kontrolluara nga Beogradi. Në mungesë të 
fondeve të Kosovës, AUM-i do të mbyllet së shpejti.  

Që nga viti 2009, Qeveria e Kosovës ka pasur një Ekip 
Përgatitor Komunal (EPK) për Mitrovicën e Veriut. Ky ekip 
në mënyrë aktive është përkrahur nga zyra e ICO-s në 
Mitrovicë. Duke mos arritur detyrën e krijimit të 
institucioneve për një komunë të re të Kosovës, në pranverë 
të vitit 2012 EPK u zëvendësua me Zyrën Administrative për 
Veriun e Mitrovicës (ZAVM)  

ZAVM akoma nuk është një strukturë komunale e plotë dhe 
nuk konsiderohet si kërcënim nga serbët në Mitrovicë. 
Sidoqoftë, numri i shërbimeve që ofrohen aty është i 
kufizuar. Përtej rolit të ofrimit të dokumenteve personale të 
institucioneve të Kosovës, nuk pritet që popullata lokale të 
do të pushojë së kërkuari leje ndërtimi në komunën paralele 
dhe ta bëjë të njëjtën tek ZAVM. Edhe me performancën më 
të mirë, ZAVM do të sigurojë vetëm një përmirësim 
margjinal. Efektet e saj do të jenë trikahore, por të 
kufizuara: (a) ofrimi i dokumente të Kosovës për qytetarët e 
veriut të cilët hezitojnë të shkojnë në jug, (b) zbatimi i 
projekteve të vogla që nuk kërcënojnë institucionet paralele 
serbe të veriut të Mitrovicës, dhe (c) shërbimi si bazë për 
komunën e ardhshme.  

Marrëdhëniet me Prishtinën 

Që nga viti 2008, Qeveria e Kosovës praktikisht nuk ka 
pasur mundësi që të integrojë veriun në Kosovë. Vetëm kur 
presidenti serb e përjashtoi mundësinë e ndarjes si opsion 
në dhjetor të vitit 2011, Prishtina dha shenja të përfshirjes 
në dialog me politikanët serbë në veri.  

Fatkeqësisht nuk ka kanal të rregullt të komunikimit të 
drejtpërdrejtë në mes të liderëve politik të veriut dhe 
Prishtinës. Prishtina dërgon zyrtarët e lartë në takime jo-
zyrtare të organizuara nga Këshilli për Qeverisje Inkluzive, 
një organizatë me seli në SHBA, dhe qeveria zvicerane. Këto 
aktivitete vetëm pjesërisht plotësojnë disa nga zbrazësitë 
duke organizuar tryeza të rrumbullakëta ndërmjet 
përfaqësuesve të partive politike serbe nga veriu dhe partive 
parlamentare nga Kosova dhe Serbia.15 

Serbët e veriut shpesh argumentojnë se ata nuk kanë besim 
në Prishtinën për shkak se kjo e fundit nuk ka bërë sa duhet 
për të ndërtuar besimin. Ata përmendin moszgjidhjen e 
rasteve të krimeve ndëretnike në gjykata dhe mungesën e 
fondeve. Por edhe besimi i tyre në mbështetjen e Beogradit 
është duke u zbehur. Përderisa Prishtina nuk mund të 
zëvendësojë këtë zbrazëti në mes të serbëve në veri dhe 
Beogradit, ajo nuk e ka shfrytëzuar rastin për të përmirësuar 
imazhin e saj si një akter i besueshëm.  

Megjithatë, natyra e retorikës së Prishtinës ka ndryshuar në 
vitin 2012. Mesazhet e fuqishme dhe agresive të vitit 2011 
gradualisht u shndërruan në tone më miqësore. Kryeministri 
i Kosovës, Hashim Thaçi, ka shprehur gatishmërinë e tij që 
të takohet me liderët politikë të serbëve të veriut “në 
kapacitetet e tyre private” në mënyrë që të dëgjojë brengat e 
tyre dhe “të përkrah ata më shumë sesa i përkrah Beogradi.” 
Ai ka theksuar se qeveria e tij nuk është në konflikt me 

qytetarët serbë në veri dhe se do të jetë “aq kreativ sa të jetë 
e nevojshme” në mënyrë që të adresojë nevojat e tyre. 

Liderët serbë të administratës ‘paralele’ përmbajnë retorikë 
të fortë kundër Prishtinës, mesazhi kryesor i të cilës është që 
serbët në veri nuk dëshirojnë dhe kurrë nuk do të integrohen 
brenda Kosovës së pavarur. Sidoqoftë, deklarata të njëjta ka 
pasur deri para katër viteve nga serbët e jugut.  

Përvoja nga jugu 
Përvoja nga integrimi i serbëve në jug do të mund të ishte 
një burim efikas i fuqisë së butë, veçanërisht nëse përdoret 
paralelisht me një dialog me politikanët e veriut. Sidoqoftë, 
kjo nuk mund të mbetet mjeti i vetëm kryesor. Përderisa 
mesazhet brenda serbëve të zakonshëm janë konstruktiv, 
shkëmbimet ndërmjet elitave serbe përtej lumit Ibër kanë 
dhënë disa kundër efekte. 

Së pari, serbët në jug përballen me një realitet të ndryshëm 
gjeopolitik. E dyta, integrimi nëpër të cilin kanë kaluar ata 
kishte pak alternativa të mundshme, përderisa serbët e 
veriut nuk kanë këtë kufizim. E treta, integrimi i jugut i 
vendos serbët e jugut nën akuzat si tradhtarë nga vëllezërit e 
tyre në veri.  

Si rezultat, liderët e serbëve të jugut nuk dëshirojnë të 
shërbejnë si mjet për integrimin e veriut. Kur komunikojnë 
me përfaqësuesit e veriut, liderët serbë nga jugu zakonisht 
përdorin retorik patriotike, duke thënë se ata kanë bërë 
vetëm atë që u është imponuar. Kjo shpesh nënkupton 
porosinë se liderët e veriut nuk duhet të integrohen pasi që 
ata nuk janë të detyruar që të bëjnë një gjë të tillë.  

Përderisa duhet të merret mësim nga përvoja me jugun, 
gjithashtu të kihet parasysh që kjo përvojë nuk mund thjesht 
të kopjohet në veri. Prishtina duhet të përpiqet që të shesë 
procesin e jugut, jo rezultatin. Mësimi i parë nga jugu është 
krijimi i besimit reciprok me një spektër sa më të gjerë 

politik të serbëve lokale që është e mundur. Mësimi i dytë 
është përmirësimi i dukshëm i jetesës së qytetarëve serbë. 
Mirëqenia e përmirësuar në jug mundet që mos të jetë 
akoma mbresëlënëse, por dukshëm është më mirë sesa ka 
qenë më parë. Me kohë, mund të pritet që mirëqenia e 
serbëve në jug mund të tejkalojë atë të veriut.  

Serbët në jug e shohin integrimin në jug si zgjedhje të 
vetëdijshme për përmirësimin e situatës së tyre të vështirë. 
Për disa nga ta, integrimi nuk nënkupton që e kanë refuzuar 
Serbinë dhe kanë njohur pavarësinë e Kosovës. Kjo vetëm 
nënkupton se ata kanë pranuar realitetin dhe dëshirojnë të 
shfrytëzojnë mundësitë që i kanë në dispozicion. Ashtu siç ju 
ka thënë një prej liderëve serbë autorëve të këtij punimi: “Ne 
e pranojmë por nuk e njohim [pavarësinë].” 

Mësimi kryesor nga jugu është rëndësia e ofrimit të 
përfitimeve të rëndësishme praktike përmes bashkëpunimit 
me popullatën serbe. Rezultati më mbresëlënës në jug ka 
qenë decentralizimi. Është më rëndësi që decentralizimi të 
mos kuptohet vetëm si krijimi i komunave me shumicë 
serbe. Në fund të fundit, komuna të tilla ekzistojnë në veri 
dhe kjo nuk do të entuziazmojë serbët e veriut aq shumë.  

Jugu ka pasur më shumë kontakte me autoritetet kosovare 
dhe ka bashkëpunuar për mbi dhjetë vite brenda jetës 
institucionale të Kosovës. Situata nuk është krejtësisht e 
kënaqshme, por pasi që Qeveria e Kosovës i ka bërë 
marrëdhëniet ndëretnike prioritet, decentralizimi ka qenë 
sektori me performancën më të suksesshme në raportet e 
fundit të progresit të BE-së për Kosovën.  

Serbët e pranojnë se kanë dyshuar në sinqeritetin e Kosovës 
në fillim të procesit të decentralizimit. Shumë nga brengat e 
ngritura në fillim nga serbët e jugut (p.sh. asimilimi) nuk 
kanë ndodhur. Serbët e veriut mund të shprehin preferencat 
e tyre për të jetuar në Serbi, por ngritja e brengave të tilla 
është jo-racionale. Madje edhe në zonat më të vogla të 



Si ti qasemi veriut të Kosovës? - www.d4d-ks.org 
- - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - 

 

 
- - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - -  

23 

banuara me serbë, frika se decentralizimi do të shndërrojë 
serbët në shqiptarë nuk doli të jetë e vërtetë.16 

Decentralizimi ka sjellë kontroll dhe përgjegjësi tek liderët 
vendor për të përmirësuar shërbimet themelore dhe 
mirëqenien e qytetarëve. Serbët e jugut pajtohen në shkallë 
të ndryshme që Plani i Ahtisaarit për decentralizim ka qenë 
një zgjidhje e mirë për jugun. Megjithatë, serbët e dinë “çka 
nuk dëshirojnë por nuk e dinë çka dëshirojnë.”17 Procesi që 
ka bërë të mundshme rezultatet në jug do të mund të nxirrte 
një perspektivë atraktive të një të ardhmeje të përmirësuar 
për serbët në veri.  

Propozimet e zhvilluara deri më tani 

Disa propozime janë zhvilluar deri më tani për të ofruar 
këshilla për menaxhimin e situatës  në veri dhe për gjetjen e 
një zgjidhjeje. Është inkurajuese që mosmarrëveshja është 
ngushtuar nga një kontest për tërë Kosovën në 1/10 e saj, 
për veriun. Propozimet e zhvilluara nga ekspertët dhe 
zyrtarët po ashtu e kanë reduktuar shtrirjen, gjë që e bën 
edhe ky punim, duke u përqendruar vetëm në veriun. Më 
poshtë është një përshkrim i elementeve dhe sfidave 
kryesore nëse shkohet tutje me cilëndo nga idetë e 
propozuara.  

Këto propozime fillojnë me Propozimin Gjithëpërfshirës të 
Statusit dhe mundësinë për zbatimin e tij në veri, pasuar me 
ide për zbatimin neutral të tij dhe sugjerimet për pako 
ekonomike. Autonomia rajonale për veriun e propozuar nga 
Stefan Lehne po ashtu diskutohet sikurse edhe katër pikat e 
Boris Tadiqit. Ndarja diskutohet shkurtazi së bashku me 
disa propozime të vogla, si dhe disa opsione sa ‘për të 
shpëtuar fytyrën.’ 

Plani i Ahtisaarit dhe interpretimet kreative 
Propozimi i dëgjuar më së shpeshti për zgjidhjen e problemit 
të veriut është zbatimi i Pakos së Ahtisaarit. Shumica e 
partive politike shqiptare refuzojnë madje të pranojnë 
çfarëdo mundësie për të shkuar përtej ofertës së paraqitur 
në propozimin e Ahtisaarit. Miratimi i pakos së Ahtisaarit ka 
qenë një kompromis i rëndë. Përveç realitetit në terren, 
është vështirë të shihet se pse duhet ofruar diçka ndryshe 
nëse pakoja ka qenë e pranueshme për jugun.  

Plani i Ahtisaarit ofron: (a) kompetenca shtesë për 
Komunën e Mitrovicës së Veriut; (b) më shumë fonde 
publike për serbët e Kosovës; (c) rol të drejtpërdrejtë të 

komunave për përzgjedhje të komandantëve të policisë; (d) 
plan program të Serbisë për shkollat serbe; (e) autonomi për 
universitetin në Mitrovicë; (f) përbërje përkatëse etnike të 
gjykatave; (g) lejon komunat që të bashkëpunojnë, punojnë 
dhe marrin fonde nga Republika e Serbisë, nëse kjo bëhet në 
mënyrë transparente; (h) Serbia mund të vazhdojë të 
financojë shkolla dhe spitale në mënyrë më transparente. 

Zbatimi i Planit të Ahtisaarit në veri të Kosovës nënkuptoj 
krijimin e një komune të re për Mitrovicën e Veriut (apo 
transformimin e strukturave të krijuara rishtazi të ZAMV-së) 
dhe mbajtjen e zgjedhjeve të reja në tri komunat ekzistuese. 
Kjo do të kërkonte zhbërjen e strukturave paralele të 
drejtësisë dhe krijimin e institucioneve relevante sipas 
legjislacionit kosovar, sikurse edhe dërgimin e zyrtarëve 
policorë dhe të doganave në pikat kufitare me Serbinë. 
Prania jo-formale e strukturave të sigurisë të Serbisë do të 
shuhej dhe financimet nga Serbia do të silleshin në linjë me 
dispozitat e transparencës së Pakos së Ahtisaarit. Shumica e 
këtyre ndryshimeve nuk mund të realizohen pa një nivel të 
lartë të bashkëpunimit nga popullata lokale.18 

Serbët e veriut nuk janë të shqetësuar me substancën e 
dispozitave të vetëqeverisjes siç janë paraparë me pako. 
Edhe pse mungon diskutimi, është e qartë se këto dispozita 
janë t mjaftueshme për nevojat e popullatës serbe për të 
ruajtur identitetin. Nuk është sasia apo cilësia e 
kompetencave që ngrit dyshime. Është mundësia e zbatimit 
të mangët që nxit mosbesimin.  

Një nga brengat reale është humbja e përfitimeve. Janë edhe 
dy arsye financiare pse veriu nuk dëshiron që institucionet e 
Kosovës të zëvendësojnë ato paralele: (a) rrogat më të mira 
nga Serbia, (b) më shumë mundësi për punësim, të cilat 
Kosova nuk mundet t’i ofrojë. Serbët e veriut argumentojnë 
se ata aktualisht kanë më shumë se sa ju jep Propozimi 
Gjithëpërfshirës i Statusit, prandaj e shohin pakon si 
humbje. 

Sa i përket vetëqeverisjes, nuk ka asgjë në pakon e Ahtisaarit 
që serbët e veriut tashmë nuk e kanë. Për më tepër, shumë 
elemente u japin rol autoriteteve në Prishtinë, të cilat serbët 
i shohin më dyshim të skajshëm.19 Shumë serbë e shohin 
Planin e Ahtisaarit si të papranueshëm për serbët e veriut 
sepse ai i jep Kosovës pavarësinë dhe nuk u ofron siguri të 
mjaftueshme dhe garanci institucionale komunitetit serb20. 
Ish-presidenti Ahtisaari ka rekomanduar zbatimin e pakos 
në një Kosovë të pavarur, edhe pse kjo ishte paraqitur në një 
letër të veçantë. 

Serbët e veriut shprehin frikën e tyre se nëse zbatohet Plani i 
Ahtisaarit në veri, ata do të “kosovarizohen njëjtë sikurse 
serbët në jug” dhe do të largohen nga Serbia. Rezistenca 
serbe është në dy nivele: (a) mosbesimi në qëllimet e 
autoriteteve të Kosovës, dhe (b) preferenca që të vazhdojnë 
të jetojnë në Serbi, e jo në Kosovë. Është më rëndësi që 
Qeveria e Kosovës të ofrojë siguri për veriun se fare pak do 
të ndryshojë kur ata të integrohen në institucionet e 
Kosovës.  

Propozimin Gjithëpërfshirës për Statusin në aspekt me 
veriun ka tri probleme: ai ‘ishte njollosur me ndërlidhjen e 
tij me deklaratën e pavarësisë,’ (b) nënkupton humbjen e 
perceptuar e përfitimeve që serbët e veriut kanë tani dhe (c) 
mosbesimi që pakoja do të zbatohet plotësisht nga qeveria e 
Kosovës. Kompromisi emocional i kalimit në një shtet tjetër 
nuk është pjesë e propozimit të Ahtisaarit.  

Nëse shmangja e emrit të nderuar të Ahtisaarit në veri i jep 
shtytje zbatimit, pakoja duhet të shtyhet pa emrin e tij. 
Përfaqësuesi Special i Bashkimit Evropian në Kosovë, 
Samuel Zhbogar, ka sugjeruar “të diskutohet dhe të shihet si 
funksionon qeverisja lokale për fusha specifike si arsim, 
shëndetësi, një komunë specifike dhe çështje tjera të emrave 
para se të vijmë te një zgjidhje21”. 



Si ti qasemi veriut të Kosovës? - www.d4d-ks.org 
- - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - 

 

 
- - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - - -  

27 

Është interesante të theksohet se madje edhe kritikët më të 
palëkundur të planit të Ahtisaarit si ish-Administratori i 
OKB-së në Mitrovicë, Gerard Gallucci, kanë filluar të 
zbulojnë se ndoshta jo gjithçka aty është negative. Gallucci 
ka argumentuar që serbët duhet të përqafojnë dispozitat e 
Ahtisaarit dhe kërkojnë dispozita shtesë, ndërsa në anën 
tjetër ta rezistojnë statusit të Kosovës. Detajet nuk janë bërë 
të ditura por kjo paralajmëron përafrim gradual të pozitave.  

Edhe nëse Pakoja e Ahtisaarit është vija e vërtetë e kuqe në 
pozicionin e Prishtinës, një diskutim mbi mjaftueshmërinë e 
garancive të saj do të ishte i dobishëm. Nëse për asgjë tjetër, 
ky diskutim së paku do t’i informonte palët e interesuar mbi 
atë se çfarë bën dhe çfarë nuk bën pakoja. Një stërvitje e tillë 
do të jepte përgjigje për serbët për mënyrën që ata mund të 
marrin më të mirën nga pakoja dhe të ruajnë mënyrën e tyre 
të jetesës.  

Propozimi gjithëpërfshirës nuk është sa duhet i detajuar. 
Edhe nëse i qëndrohet besnik këtij plani tërësisht, është e 
domosdoshme që të plotësohen detaje për të lehtësuar 
zbatimin e tij. Fakti se serbët mund të hapin tema tjera nuk 
është argument i mjaftueshëm kundër një shkëmbimi të 
tillë. 

Beogradi dhe serbët e Kosovës duhet të pranojnë dispozitat e 
Ahtisaarit pa statusin. Një numër i aktiviteteve duhet të 
ndërmerren ashtu që veriu i Kosovës të fillojë të konsiderojë 
dispozitat dhe ti pranojë ato. 

Ahtisaari Plus apo Minus 
Një mënyrë për të siguruar integrimin e serbëve të veriut 
është inspiruar nga koalicioni Preokret (Ndryshim) i Partisë 
Liberale Demokratike, Lëvizjes për Ripërtëritje Serbe dhe 
disa partive të tjera të vogla në Serbi, që sugjeron që serbët 
duhet ta përqafojnë Propozimin Gjithëpërfshirës për 
Statusin dhe këtë ta ndajnë nga pavarësia e Kosovës. 

Praktikisht, kjo nënkupton përdorimin e dispozitave që 
ofron pakoja, duke vazhduar refuzimin e pavarësisë. Për 
serbët lokal, kjo nuk është e lehtë nënkuptonte një masë të 
pajtimit me institucionet kosovare. Ky është opsioni që nga 
shumë është quajtur “Ahtisaari Minus.” 

Sfida kryesore është të fitohet bashkëpunimi i popullatës. 
Përsëritja që Plani i Ahtisaarit është e vetmja zgjidhje për 
veriun nuk do të prodhojë progres. Serbët në veri nuk e 
njohin pakon në detaje e shumë prej tyre nuk e njohin fare. 
Ofrimi i më shumë informatave mund të ndihmojë mirëpo 
nuk do të jetë vendimtar. Përderisa Beogradi nuk dërgon 
sinjalet e duhura, është pothuajse e pamundur për të fituar 
pajtueshmërinë e popullatës lokale. 

Shumica e zyrtarëve ndërkombëtarë e përkrahin udhëheqjen 
shqiptare të Kosovës që zgjidhja për veriun duhet të bëhet 
në kuadër të Planit të Ahtisaarit. Mirëpo “brenda kornizës” 
mund të përfshijë vetëm “disa detaje” apo edhe interpretime 
kreative që mund të shpien drejt “korrigjimeve të mëdha” të 
diktuara nga rrethanat aktuale. Opsioni i dytë ka prodhuar 
atë që shumë e kanë quajtur “Ahtisaari Plus,” që nënkupton 
një sërë koncesionesh shtesë për serbët e veriut. 

Vjeshta e vitit 2011 ka pasur diskutim të bollshëm për njëri-
emërtim potencial të ofertës, me supozimin që duke e 
prezantuar atë në një kontekst dhe emërtim tjetër mund 
gjenerohet një pranueshmëri më e madhe në veri. Supozimi 
për një ‘ofertë’ të re konsiston në atë që (a) veriu është më i 
veçantë se pjesët e tjera të Kosovës, dhe (b) që Propozimi 
Gjithëpërfshirës i Statusit nuk trajton sa duhet këtë veçanti 
të veriut. Argumenti bazohet në faktin se për shkak të 
rrethanave, popullata në veri është duke u zhvilluar në një 
entitet unik politik.  

Raporti i Progresit të Bashkimit Evropian ka kërkuar nga 
Kosova që të zhvillojë një “agjendë gjithëpërfshirëse për 
veriun.” Udhëheqja e Kosovës ishte fillimisht e pasigurt se si 

të interpretojë qartazi këtë kërkesë dhe u frikësua që kjo 
mund të nënkuptojë kompromise shtesë. Kjo kërkesë në 
masë të madhe është perceptuar si një formulim që 
nënkupton kërkesë për të gjetur një zgjidhje tjetër, jashtë 
asaj të paraparë me Propozimin Gjithëpërfshirës për 
Statusin. 

Ministrja e Kosovës për Integrime Evropiane, Vlora Çitaku, 
fillimisht kishte interpretoi se Brukseli kërkoi “hartimin e 
një strategjie gjithëpërfshirëse për përfshirjen dhe 
integrimin e veriut në kornizat institucionale dhe sociale të 
Republikës së Kosovës.”  Zëvendëskryeministri i Kosovës 
Hajredin Kuçi kishte thënë që kërkesa e Raportit të Progresit 
për një agjendë gjithëpërfshirëse nga Qeveria e Kosovës 
nënkupton masa që duhet të ndërmerren për rivendosjen e 
sundimin të ligjit, zhvillimin ekonomik dhe zbatimin e 
Propozimit të Ahtisaarit në veri22. 

Udhëheqësi i atëhershëm i Zyrës Ndërlidhëse të Komisionit 
Evropian në Prishtinë, Khaldoun Sinno, kishte dhënë një 
interpretim tjetër rreth kësaj porosie, pra që Qeveria duhet 
ta “rimendojë qasjen ndaj veriut”.23 Ambasadori i Francës 
gjithashtu komentoi rreth interpretimit të Raportit të 
Progresit duke thënë se Komisioni Evropian nuk ka kërkuar 
që kjo agjendë të jetë jashtë Planit të Ahtisaarit. “Është 
detyrë e Qeverisë dhe veriut të vendit që të gjejnë një qasje 
të përbashkët,” kishte thënë ai24. 

Idetë u shtuan, duke përfshirë edhe bisedat serioze të 
karakterit jo-zyrtar me pjesëmarrjen e veriut, Prishtinës dhe 
Beogradit, që do të përjashtonin Planin e Ahtisaarit (duke 
mos ia përmendur as emrin) në mënyrë që të shikohet se 
çfarë mungon në këtë plan e që veriu do të dëshironte ta 
kishte. 

Në përgjithësi, Prishtina frikësohet se një ofertë e re do të 
thotë që pashmangshëm shkon përtej pakos së Ahtisaarit. 
Disa flasin rreth një statusi special apo autonomie rajonale. 

Shumica nuk hyjnë në detaje por është i qartë implikimi i të 
drejtave shtesë për veriun që nuk janë paraparë me pakon.  

Nëse kërkesa për koncesione shtesë do të ishte vështirë të 
realizohej nga Prishtina, fokusi mund të vihet tek garancitë 
shtesë për zbatimin e plotë dhe të sigurt të dispozitave 
aktuale, që mund të ishte një pikënisje e mirë për diskutime 
të mëtutjeshme brenda Kosovës. Rekomandimi është që 
procesi i debatit të fillojë pa parakushte për të siguruar 
mundësinë e një shkëmbimi konstruktiv. 

Një numër politikanësh dhe analistësh kanë sugjeruar që të 
lehtësohet tranzicioni i vështirë politik i veriut përmes një 
programi bujar të zhvillimit ekonomik. Së fundmi, zëvendës 
kryeministri i parë i Kosovës, Behgjet Pacolli, ka sugjeruar 
shndërrimin e veriut në një zonë të lirë ekonomike e cila do 
të krijonte mijëra vende të reja të punës brenda një viti, për 
20 deri 30 vitet e ardhshme. Në të kaluarën janë dhënë disa 
ide për pako ekonomike me parimin e vendosjes së 
prioritetit në zhvillim ekonomik në vend atij politik. 

Një zonë me mungesë të sundimit të ligjit, siç është veriu 
vështirë që mund të tërheq investime. Përfitimet në të 
ardhmen nga një zonë e lirë ekonomike mund të jenë 
tërheqëse, por kjo është tepër afatgjatë që të ketë efekt në 
gjendjen e tanishme. Si e tillë, një zonë e lirë ekonomike 
ndoshta mund të jetë një pjesë shtesë e çfarëdo pakoje por jo 
pjesë kryesore e zgjidhjes. Kjo mund të ndodhë vetëm nëse 
një koncept i tillë është i zhvilluar mirë dhe i shpjegohet 
banorëve të veriut përmes kanaleve të duhura. 

Pakot ekonomike nuk janë rruga e duhur për të shkuar 
përpara, për dy arsye: (a) më shumë fonde politike mund të 
çimentojnë të njëjtat gjëra në veri, dhe (b) komunat veriore 
kryesojnë listën e komunave të Kosovës më të ardhurat më 
të mëdha për person. Dallimi shumë i thellë i veriut me 
pjesën më të varfër të Kosovës, jugun e Mitrovicës, vetëm sa 
e bën integrimin edhe më të vështirë. 

Nga ndarja deri te katër pikat e Boris Tadiqit 
Megjithëse asnjëherë nuk ka qenë politikë zyrtare, shumë 
politikanë të njohur serb, për një kohë të gjatë kanë 
përkrahur ndarjen e Kosovës në lumin Ibër. Sipas tyre, kjo 
do të ishte një qasje reale për t’i dhënë “zgjidhje të 
pranueshme historisë së dhimbshme të Kosovës”. Ndarja 
shumë e diskutuar (apo ndryshimi i kufijve) është ngritur si 
çështje nga një numër personalitetesh në Serbi, e më së 
shumti nga Ivica Daçiq, i cili tani është kryeministër i 
Serbisë. Ndarja është preferenca kryesore për serbët e 
veriut, por ata mund të ushqejnë këtë ambicie vetëm 
përderisa  subjektet e rëndësishme politike në Serbi ende 
flasin për ndarje. 

Ndarja do të kishte pasoja të shumta edhe përtej Kosovës, si 
në Maqedoni, Bosnjë por edhe në vetë Serbi. Obligimet që 
Kosova ka pranuar përmes Pakos së Ahtisaarit me siguri që 
do të hidheshin poshtë nëse veriu do t’i bashkohej Serbisë. 

Propozimi i ndarjes është hedhur poshtë jo vetëm nga 
Prishtina por edhe nga Shtetet e Bashkuara të Amerikës dhe 
Bashkimi Evropian. Nga viti 2011, zyrtarisht edhe Serbia e 
refuzon ndarjen, edhe pse udhëheqës të nivelit të lartë 
vazhdojnë të deklarohen pro ndarjes. Propozimi po ashtu 
është refuzuar edhe nga serbët e Kosovës në jug të lumit 
Ibër, të cilët frikësohen që me largimin e veriut, gjendja e 
tyre do të ndryshojë në mënyrë dramatike. Ata mendojnë se 
herët apo vonë ata do të detyroheshin t’i lëshojnë shtëpitë e 
tyre në Kosovë. 

Në fund të vitit 2011, Presidenti i atëhershëm i Serbisë, Boris 
Tadiq propozoi një “Plan katër pikësh” për të zgjidhur 
çështjen e Kosovës. Ky propozim është pritur me dyshime në 
Prishtinë, megjithëse shënonte një ndryshim nga 
pozicionimi i mëparshëm i Serbisë. Tadiqi megjithatë nuk 
elaboroi shumë mbi planin e tij, duke thënë thjeshtë që 

Serbia nuk do ta njihte pavarësinë e Kosovës por as nuk do 
të propozonte ndarjen e saj. 

Në thelb të propozimit të Tadiqit ishte ideja e krijimit të një 
rajoni me të drejta të veçanta në veri të Kosovës. Një 
propozim i tillë vështirë se do të ishte pranuar as nga 
Prishtina apo bashkësia ndërkombëtare meqenëse i ngjan 
krijimit të një entiteti të ngjashëm me Republikën Serbe në 
Bosnjë dhe Hercegovinë. Nëse një bllokimi institucional si ai 
në Bosnjë duket në sfond, atëherë Prishtina do të rezistojë 
krijimin e një entiteti të tillë me çdo kusht. Një opsion i  tillë 
do të sfidonte jo vetëm Qeverinë qendrore të Kosovës por 
edhe do ta bënte Kosovën jo-funksionale dhe peng të 
politikës ditore në Beograd. 

Një opsion i tillë qartazi është i papranueshëm për 
Prishtinën. Megjithatë, është e nevojshme të kuptohet 
arsyeja pse Beogradi dhe serbët në veri kërkojnë një rajon 
me të drejta të veçanta. Nëse nuk mund të përmbushet 
ambicia, së paku duhet trajtuar brenga. Objektivi e tyre 
është minimizimi i shtrirjes së Prishtinës në veri dhe i 
përfshirjes së saj në qeverisjen lokale dhe çështje të tjera 
atje. Pakoja e Ahtisaarit adreson shumë nga këto 
shqetësime. Në të njëjtën kohë, Prishtina frikësohet që, me 
ato kushte, pjesa veriore e Kosovës do të mbetej pjesë e 
Kosovës vetëm në harta të motit. Kuptimi i frikës së të dy 
palëve është thelbësor që të mund të ecet përpara. 

Prishtina nuk ka ambicie që të ketë rol të madh në veri. 
Autonomia për universitetin nuk ka qenë fare problematike. 
Mirëpo Prishtina ka problem me rolin e Serbisë atje, dhe 
shprehet kundër  një kuvendi të përbashkët të katër 
komunave veriore. Kosova e sheh të papranueshëm krijimin 
e një shkalle tjetër të qeverisjes që do të mund të ndalte 
zhvillimet në nivelin qendror. Objektiva e vërtetë do të ishte 
minimizimi i ndërhyrjes së Prishtinës në çështjet në veri,25 
qasje e zhvilluar nga Stefan Lehne, një ish zyrtar i lartë i 
Bashkimit Evropian.  

Propozimi për autonomi rajonale të veriut nga 
Stefan Lehne 
Stefan Lehne, një akademik i Carnegie Endowment for 
International Peace, i cili ka qenë pika e kontaktit për 
Ballkanin në Këshillin e Bashkimit Evropian për dy dekadat 
e para të këtij shekulli, në mars të vitit 2012 ka publikuar një 
propozim për normalizimin e raporteve në mes të Prishtinës 
dhe Beogradit. 

Një diplomat me shumë përvojë, Lehne me të drejtë e ka 
identifikuar veriun si çështjen kyçe për tu zgjidhur, e cila do 
të mund të ishte katalizator i avancimit të raporteve 
aktualisht të bllokuara në mes të Kosovës dhe Serbisë. 

Lehne avokon për dialog të drejtpërdrejtë politik në mes të 
Prishtinës dhe Beogradit me fokus në veriun, i realizuar me 
ndihmë të Bashkimit Evropian. Ai e vë theksin në përvojën e 
Bashkimit Evropian për t’i ulur së bashku kundërshtarët 
historik. 

Modalitetet që do të ndihmonin për të tejkaluar ndarjen e 
veriut nga pjesa tjetër e Kosovës do të përfshinin autonomi 
rajonale për veriun. Pjesa kryesore e propozimit të Lehne 
për dialogun e drejtpërdrejtë për veriun përfshin 
pjesëmarrjen e serbëve të veriut të lehtësuar nga BE-ja. 

Lehne inspirohet nga marrëveshja e vitit 1972 në mes të 
Gjermanisë Veriore dhe Lindore dhe rekomandon 
normalizim të përgjithshëm duke përfshirë raporte 
kontraktuale dhe diplomatike (speciale) në mes të Kosovës 
dhe Serbisë pa njohje formale të pavarësisë. 

Një kornizë e tillë bashkëpunimi në mes të Kosovës dhe 
Serbisë do të lejonte qëndrime të ndryshme ligjore rreth 
statusit dhe do t’i jepte fund kundërshtimit të Serbisë për 
anëtarësinë e Kosovës në organizata ndërkombëtare dhe për 
njohje të mëtutjeshme26. 

Hapat e parë përpara 

Përkundër faktit që kriza e theksuar në veri ka hyrë në vitin 
e saj të dytë, deri më tani nuk është prezantuar asnjë plan i 
qartë si të dilet nga situata e tanishme. Për më shumë, hapat 
e ndërmarrë vetëm sa e kanë përkeqësuar situatën dhe kanë 
vonuar zgjidhjet e mundshme edhe më shumë. 

Forca nuk është opsion 
Për një kohë të gjatë tani, asnjë palë nuk ka avokuar politika 
agresive. Nën presion ndërkombëtar, Beogradi ka pasur 
qasje paksa më konstruktive. Prishtina nuk llogarit më në 
policinë si mjet për të integruar veriun. Komuniteti 
ndërkombëtar llogarit që të dy palët thjesht do të lodhen.  

Përveç që është e vështirë, integrimi i komunave veriore në 
Kosovë përmes përdorimit të forcës do të kishte efekte të 
dëmshme dhe afatgjate. Aksionet agresive do të mund të 
kishin si pasojë largimin e një numri të konsiderueshëm të 
serbëve, veçanërisht atyre më të arsimuar, e të cilët do ta 
kishin më të lehtë edhe punësimin në Serbi. Një rezultat i 
tillë do të dëmtonte komunitetet në jug dhe do të ishte një 
“goditje e thellë për konceptin e Kosovës multi-etnike.”27 
KFOR-i në vazhdimësi ka bërë thirrje për dialog politik si 
përgjigje ndaj sfidës në veri. Mundësia e një rezultati të tillë 
vetvetiu mbështet thirrjen për gjetjen e një zgjidhjeje 
politike për këtë problem.  

Tentimi për të mbyllur institucionet serbe në mënyrë të 
dhunshme dhe me forcë mund të jetë kundër-produktiv po 
ashtu. Përpjekja e Prishtinës që përmes forcës të rimarrë 
kontrollin e gjykatës komunale në veri në vitin 2008 rezultoi 
në dhunë dhe në vdekjen e një ushtari të KFOR-it. Duket se, 
ashtu siç ka thënë një zyrtar serb, “ne duhet të kemi si qëllim 
transformimin gradual të institucioneve në atë mënyrë që do 

të ishte i pranueshëm për të gjithë.”28 Rreziku është që një 
proces i formimit të një emëruesi të përbashkët mund të 
zgjasë përgjithmonë.  

Serbët e veriut vazhdojnë të rezistojnë dhe të kërcënojnë me 
përdorim të forcës. Kohëve të fundit, Beogradi ka ndihmuar 
politikisht por edhe praktikisht për të zvogëluar potencialin 
për destabilizim. Liderët politik në veri janë më shumë 
radikal sesa ata në Beograd. Udhëheqja lokale dhe ajo në 
Beograd kanë shfaqur rezistencë të ashpër ndaj politikave 
integruese të Kosovës. Përderisa Beogradi do të rezistojë, po 
ashtu edhe serbët e veriut nuk do të shohin arsye që të 
ndryshojnë qasjen e tyre. 

Përderisa forca nuk është opsion për zgjidhjen e konfliktit, 
KFOR-i dhe EULEX-i duhet të jenë të vendosur për të 
përdorur atë për të parandaluar konfliktin. Përderisa çështja 
e veriut qëndron mbi tavolinë, disa shkëndija të konfliktit 
mbeten në horizont, prandaj forcat e sigurisë por edhe 
diplomacia duhet të jenë në gjendje gatishmërie për të 
reaguar me maturi por edhe me vendosmëri. Çdo proces i 
krijimit të paqes fsheh destabilizim të mundshëm dhe 
rreziqe që mund të paraqiten nga kundërshtarët që janë të 
gatshëm të kërcënojnë procesin. Parandalimi i tyre është i 
një rëndësie të posaçme. 

Nuk ka më përfitime nga shtyrja 
Është unik fakti që të gjithë akterët e në veçanti banorët e 
veriut,29 konsiderojnë që status quo-ja është e 
paqëndrueshme. Kjo është hera e parë që ekziston një 
pajtueshmëri dhe kjo mundësi nuk duhet humbur. 

Analistët serbë besojnë që kjo është dritarja më e mirë e 
mundësisë në një kohë të gjatë dhe kjo nuk do të ndryshojë 
më për të mirë. Një analist serb në një tryezë të 
rrumbullakët të mbajtur së fundmi në Mitrovicë (sipas 
rregullave të Chatham House) deklaroi që nëse Serbia nuk 

do të ndërmarrë diçka për veriun deri në vitin tjetër, kurrë 
më nuk do ta bëjë këtë. 

Edhe kritikët më të mëdhenj të politikës ndërkombëtare 
kundrejt veriut, pajtohen që pas dymbëdhjetë viteve të 
konfliktit të ngrirë, një zgjidhje për veriun është dashur të 
gjendet që moti: 

Paqeruajtësit ndërkombëtar i kanë arritur kufijtë e aftësisë 
së tyre për të projektuar zgjidhje politike që nuk e kanë 
përkrahjen e komunitetit lokal në veri.30 

Ky është një argument që promovon dialogun me liderët në veri. 
Është hera e parë që bashkëbiseduesit në veri dhe në Beograd e 
ndjejnë që kjo është koha më e përshtatshme dhe që Kosova nuk është 
një entitet që do të zhduket. Prishtina e ka kuptuar që fokusi strategjik 
i SHBA-ve po ndryshon dhe që ajo duhet të shfrytëzojë momentin e 
tanishëm para se rajoni të bie nën ndikim të plotë evropian. 

Opinioni publik ende mbetet i ndarë mirëpo pajtohet për nevojën 
urgjente për të gjetur një zgjidhje. Shumica e serbëve të Kosovës 
(64%) konsiderojnë që Prishtina është përgjegjëse për 
situatën aktuale politike në veriun e Kosovës dhe asnjë serbë 
i Kosovës nuk ia atribuon këtë përgjegjësi qeverisë së 
Serbisë31. Shumica e shqiptarëve të Kosovës ua kanë 
atribuuar këtë përgjegjësi qeverisë së Serbisë (46%), 
komunitetit ndërkombëtar (16,5%), dhe strukturave paralele 
(13%). Afër një e gjashta (16%) e të anketuarve shqiptarë të 
Kosovës ia kanë vënë përgjegjësinë për situatën autoriteteve 
në Prishtinë. Megjithatë, të gjithë ishin të pajtimit në një 
qëndrim të rëndësishëm: shumica (rreth 86%) e shqiptarëve 
dhe serbëve të Kosovës janë të shqetësuar me situatën 
aktuale në veri.32 Status quo-ja është e papranueshme dhe sa 
më shumë që të zgjatë, situata në terren vetëm sa do të 
përkeqësohet. 

Si të fillohet angazhimi rreth veriut? 
Analiza jonë bazohet në një sërë premisash: (a) garancitë e 
ofruara nga Ahtisaari nuk janë problemi, por është statusi që 

perceptohet se ai mundëson, (b) mungesa e dialogut ka 
thelluar edhe më tutje ndasitë dhe (c) gjetja e një zgjidhjeje 
është urgjente. 

Dallimet e mëdha në mes të serbëve dhe shqiptarëve në 
lidhje me këtë çështje tregojnë që ndoshta ende është herët 
të diskutohet për zgjidhjen përfundimtare të veriut. Nëse 
konsensusi për rezultatin nuk mund të arrihet, konsensusi 
duhet të kërkohet për procesin. Tanimë është dhënë 
sugjerimi për krijimin e konsensusit për parimet bazë që do 
t’i udhëhiqnin kërkimet për gjetjen e një zgjidhjeje 
afatmesme apo afatgjate. Do të ishte më frytdhënëse 
fokusimi në hapat që duhen ndërmarrë për qasjen 
konstruktive dhe të përmirësohen raportet si parakusht për 
progres të mëtutjeshëm. 

Ekziston frika se të dy palët janë thjeshtë të paafta për të 
arritur çfarëdo marrëveshjeje. Lidershipi i të dyja vendeve i 
ka më për zemër parimet e veta politike se sa arritjen e një 
marrëveshjeje historike, dhe më parë do të shërbenin deri në 
fund të mandatit të tyre se sa të nënshkruanin diçka 
jopopullore tani por që mund te dëshmohet si me vend në 
plan afatgjatë. Beogradi dhe Prishtina kanë qenë të 
angazhuar në dialog me tema teknike dhe po të mos ishte 
angazhimi i shtuar nga ndërmjetësit e SHBA-ve dhe BE-së, 
asnjë nga marrëveshjet nuk do të materializohej.  

Ndarja e kushtëzuar e detyrave 
Deri vonë, autoritetet në Prishtinë kanë shpresuar që 
bashkësia ndërkombëtare do ta integrojë veriun në pjesën 
tjetër të Kosovës. Prishtina e ka parë si detyrë të bashkësisë 
ndërkombëtare e në veçanti të KFOR-it dhe EULEX-it që të 
promovojnë, dhe nëse është nevojë përmes forcës, të 
integrojnë veriun në strukturat shtetërore të Kosovës. 

Fuqitë ndërkombëtare kanë bërë sikur po merren me veriun 
në të kaluarën, në mënyrë që t’i ruajnë shpresat e Prishtinës 

dhe të parandalojnë acarimin e saj dhe ndërmarrjen e 
veprimeve të ngutshme. Komuniteti ndërkombëtar 
gradualisht ka dëshmuar që preferon të mbetet i paanshëm 
dhe që pret marrëveshje politike. Shtetet perëndimore që e 
kanë njohur Kosovën kanë ritheksuar shumë herë që ata e 
konsiderojnë veriun pjesë integrale të Kosovës dhe disa nga 
ta edhe kanë kërkuar që Beogradi në mënyrë eksplicite ta 
pranojë këtë fakt. 

Presioni është shtuar mbi qeverinë e Kosovës që të ketë një 
qasje konstruktive dhe gjithëpërfshirëse për veriun. Pak 
para largimit të tij, Përfaqësuesi Civil Ndërkombëtar, Pieter 
Feith kishte thënë: 

“perceptimi se ndërkombëtarët duhet ta zgjidhin situatën 
në veri është i gabuar, ngase kjo mund të bëhet vetëm nga 
qeveria e Kosovës dhe shumica shqiptare duke ia ofruar 
dorën e pajtimit komunitetit serb.”33 

Por, Prishtinës i mungojnë idetë strategjike se si të arrin 
progres atje. Është po ashtu e paqartë nëse Prishtina, e ka 
kuptuar shkallën e sfidës që e ka përpara. Qeveria ende nuk 
e ka emëruar koordinatorin e ri për veriun. As partitë 
opozitare nuk kanë caktuar se cilët zyrtarë janë përgjegjës 
për të zhvilluar politikë rreth qasjes ndaj veriut.  

Përfundimisht, është kreativiteti i Prishtinës, krahas 
zvogëlimit graduale të opsioneve alternative për serbët e 
veriut dhe të Beogradit, që mund të sjellë një përafrim të 
pozicioneve.  

Raportet e relaksuara ofrojnë mundësi më të mirë për të 
gjetur zgjidhje. Një proces gradual do të bënte që Beogradi 
të braktisë politikën aktive të kundërshtimit, që do të 
evitonte tensionet dhe të krijojë një klimë më të mirë 
bashkëpunimi me kohë. Prishtina duhet të marrë garanci 
nga komuniteti ndërkombëtar që kompromiset që do të 
duhet të bëhen gjatë këtij procesi, nuk do t’i rrezikojnë vijat 
e kuqe të Prishtinës, dhe Kosova mos të cenojë 

funksionalitetin e vet si shtet. Për më shumë, Prishtina 
duhet të fuqizohet me kapacitete teknike dhe aftësi 
diplomatike për tu ndjerë e sigurt në këtë procesi. Beogradi 
duhet ta shoh këtë proces, si një hap të rëndësishëm drejt 
kandidaturës së saj drejt BE-së. Serbët e veriut duhet ta 
shohin këtë si zgjidhjen e problemeve të tyre ekzistenciale. 

Një ambient i tillë mund të krijojë një proces që lejon zbatim 
gradual. Por krijimi i një ambienti të tillë kërkon kushtëzime 
të fuqishme nga të gjitha palët dhe po ashtu unitet më të 
madh në mesin e ndërmjetësuesve. Mënyra e vetme për të 
bërë që Beogradi të pajtohet për të zbatuar Planin e 
Ahtisaarit në veri është vendosja e kushteve të vështira në 
procesin e zgjerimit.34 

Nga paqartësia kreative në proces 
konstruktiv 

Një sërë formatesh të dialogut janë propozuar deri më tani. 
Shqetësimet e Prishtinës janë zbutur pjesërisht nga 
premtimet se dialogu politik nuk do të ndodh pa zbatimin e 
marrëveshjeve teknike të arritura në Bruksel. Por përgatitjet 
për dialog të nivelit të lartë po bëhen me kapacitete të plota. 
Sipas të gjitha gjasave pas një takimi të nivelit të lartë, dy 
nivele të dialogut do të vazhdojnë, telekomunikimi dhe 
energjia si dhe dialogu për veriun.  

Takim i nivelit të lartë Zbatimi i 
marrëveshjeve 

teknike Telekomunikimi & 
Energjia 

Dialogu për/me 
veriun e Kosovës 

Dialogu i nivelit të lartë është më shumë një shenjë e 
dështimeve të mëparshme se sa inkurajim i sukseseve të 
kaluara. Nëse ka sukses, një takim i nivelit të lartë llogaritet 
se do të shërbejë për të shtuar përpjekjet dhe për të përçuar 
mesazhin për rëndësinë e të qenit konstruktiv te publiku 
respektiv i të dyja shteteve e po ashtu edhe për zyrtarët e 
nivelit më të ulët. Për më shumë, ai mund të jetë një test i 
vullnetit politik për të siguruar zbatim më të lehtë. 

Bisedë me veriun 
Mungesa e besimit në mes të komunitetit serb në veri dhe 
institucioneve të Kosovës është më se e dukshme. Një analist 
në Kosovë ka deklaruar se ky mosbesim është pasojë e 
mungesës së kuptimit të realitetit në Kosovë. Mirëpo, përveç 
mungesës së thellë të mirëkuptimit, po ashtu ka dallime 
substanciale në mes të palëve, dhe për këtë arsye dialogu 
është më së i nevojshëm.  

Përfaqësuesit e veriut mund të kenë interesa të ngjashme 
mirëpo ato nuk janë identike me interesat e Beogradit. 
Beogradi shpesh i ka injoruar përfaqësuesit politik për shkak 
të dallimeve të brendshme politike. Prandaj, Prishtina duhet 
të bisedojë drejtpërsëdrejti me përfaqësuesit e veriut, por 
rezistenca është e madhe:  

(a) Prishtina refuzon t’i legjitimojë kryetarët e 
komunave veriore;  
(b) Kryetarët e komunave veriore refuzojnë ta 
legjitimojnë shtetësinë e Kosovës dhe të tregojnë 
shenja të dobësisë; dhe  
(c) Liderët në veri refuzojnë që të lënë Beogradin 
jashtë bisedimeve. 

Prishtina deklaron që ka bërë përpjekje për të filluar 
dialogun me serbët në veri, megjithatë këto përpjekje nuk ka 
qenë të suksesshme. Pozicionimi fillestar i Prishtinës ka 
qenë se do të flasë me qytetarët në veri, por nuk do t’i 
legjitimojë kryetarët aktual të komunave paralele.35 
Deklarimet për biseda me qytetarët në veri janë të 
dëshirueshme por këto nuk i zëvendësojnë bisedimet me 
liderët apo përfaqësuesit e veriut. Përderisa komunikimi 
individëve është i dobishëm (dhe mund të bëhet nëpërmjet 
asistencës), kjo nuk është mënyrë për të gjeneruar vullnet 
kolektiv të favorshëm. 

BE-ja vazhdimisht ka kërkuar që Prishtina të hartojë një 
plan veprimi për dialog me serbët të veriut, menjëherë pas 
zgjedhjeve në Serbi në maj të vitit 2012. Bisedimet me 
liderët e veriut janë të rëndësishme sepse kjo elitë mund të 
veproj si nxitës apo t’i kontribuojnë eskalimit të tensioneve 
siç është dëshmuar me rastin e referendumit për pranimin e 
institucioneve të Kosovës në shkurt të vitit 2012.  

Pozicioni i Prishtinës gradualisht ka evoluar. Mediat kanë 
raportuar se përfaqësuesit e BE-së insistojnë që dialogu 
duhet të ndodhë sa më shpejt në mes të Qeverisë së Kosovës 

dhe strukturave paralele në veri. Gjithashtu, në rast se këto 
dështojnë, atëherë e vetmja zgjidhje mbetet dialogu 
drejtpërdrejtë me Beogradin36.  

Pas një viti, i vetmi integrim që është i mundshëm në të 
ardhmen e afërt është organizimi i zgjedhjeve komunale në 
veri sikur në të gjitha pjesët e tjera të Kosovës në vjeshtën e 
vitit 2013. Gjetja e një formule për këto zgjedhje dhe krijimi i 
një qeverisjeje lokale të pranueshme për të gjitha palët është 
objektiva afatmesme që mund të mundësojë “dialogun me 
përfaqësuesit e vërtetë,” siç mëton Prishtina. Një qasje tjetër 
mund të jetë edhe tentimi për të arritur një kompromis të 
përgjithshëm me udhëheqjen aktuale ku zgjedhjet do të 
ishin vetëm një komponentët e marrëveshjes së 
përgjithshme. Adresimi i karrierave të tyre mund të jetë 
vendimtar për ta.  

Në fillim të korrikut, kryeministri i Kosovës pati 
paralajmëruar se “në të ardhmen e afërt” qeveria e tij do të 
prezantonte “një plan zemërgjerë” për përfshirjen e serbëve 
të veriut në institucionet e Kosovës. Një diskutim potencial 
me liderët paralel të veriut dhe një plan/ofertë e qeverisë për 
qasje ndaj veriut është shumë e rëndësishme. Shumica e 
serbëve në veri por edhe një numër i konsiderueshëm i tyre 
në jug varen nga këto institucione. Është thelbësore që 
Qeveria e Kosovës t’i sigurojë ata që pavarësisht nga dialogu 
dhe zhvillimet e tjera ata nuk do të lihen pa përkrahje.  

Ata që janë të gatshëm të angazhohen në dialog përballen 
me presione të drejtpërdrejta nga vetë komuniteti i tyre dhe 
partitë politike, përvojë që nuk është e panjohur për këtë lloj 
konflikti. Kritikat zakonisht adresohen në formën e akuzës 
se dialogu “do të legjitimojë anën tjetër.” Përderisa zyrtarët 
nga radhët e shqiptarëve të Kosovës refuzojnë të takohen me 
përfaqësuesit e veriut, një serb i këshilloi ata që të qenit më 
pak tekanjoz ndaj bashkëbiseduesve kishte ndihmuar një 
ish-zyrtar serb, Nebojsha Çoviq, që të ri-integrojë Luginën e 
Preshevës në Serbi. Prishtina duhet të përçojë mesazhet e 

duhura çdo ditë. Po të përsëriten mjaftueshëm këto 
mesazhe, njerëzit mund të fillojnë të mendojnë që Prishtina 
e ka me të vërtetë atë që e thotë.  

Pika kryesore kundërthënëse që mbetet është niveli i 
përfshirjes së Beogradit. Prishtina mban pozicionin që 
Beogradi nuk duhet të përfshihet. Ministri i Punëve të 
Jashtme, Enver Hoxha ka deklaruar se  

SHBA-të dhe BE-ja përmes përfaqësuesve të tyre në 
Prishtinë mund të kontribuojnë në integrimin e komunave 
veriore në institucionet e Kosovës.37 

Zyrtarët ndërkombëtarë tani shprehin përkrahjen e tyre për 
Prishtinën në dialog me veriun. Ambasadori britanik në 
Kosovë, Ian Cliff, së fundmi ka deklaruar se  

dialogu për veriun është i paevitueshëm dhe shtetet e 
Quinti-t do të mbështesin politikisht Qeverinë e Kosovës 
për një dialog me serbët e veriut.38 

Serbët në veri të Kosovës refuzojnë të flasin me Prishtinën 
pa udhëheqjen apo përkrahjen e Beogradit. Përderisa 
dialogu gjithëpërfshirës është gati i pamundur derisa palët 
kanë qëndrime të ndryshme mbi statusin e Kosovës, 
kontaktet e para mund të ndihmojnë “përmirësimin e klimës 
së tanishme të mosbesimit,” siç ka deklaruar Grupi 
Ndërkombëtar i Krizave (GNK). Presidenti Nikoliq duhet të 
shprehë përkrahje.39 

Edhe zyrtarët ndërkombëtarë që kanë përkrahur më së 
shumti Kosovën kanë filluar të japin shenja se Beogradi 
mund të përfshihet në një dialog për veriun. Raportuesja e 
Bashkimit Evropian për Kosovën ka deklaruar se “zgjidhja 
optimale do të ishte realizimi i dialogut në mes të Qeverisë 
së Kosovës dhe serbëve lokal në veri, por nëse do të 
paraqitet nevoja edhe Beogradi mund të përfshihet po 
ashtu.”40 

Roli i Beogradit 
Tani për tani, Prishtina nuk mendon të diskutojë me 
Beogradin rreth veriut. Përfshirja e Beogradit si një palë 
direkte në diskutim do të shfaqte frikën se mund të ketë 
kompromise të reja në sfond. Diskutimi mbi veriun në një 
format të hapur mund përfshijë hapjen e mundësive për 
autonomi apo për ndarje apo së paku t’i jap Beogradit 
ndikim mbi çështjet e brendshme në Kosovë.  

Problemi qëndron në atë se pa bekimin e Beogradit për 
çfarëdo marrëveshje të Prishtinës me veri, nuk mund të ketë 
zbatim. Liderët serb në veri mund të mos ulen fare në tryezë 
me Prishtinën pa e marrë pëlqimin paraprak të Beogradit. 
Rezistenca e veriut do të ishte e vështirë të tejkalohet edhe 
me pajtim të Beogradit, e pa të është pothuajse e pamundur.  

Serbët e veriut duhet të tejkalojnë idenë se komunikimi me 
Prishtinën është i barabartë me njohjen e kufijve të Kosovës 
së pavarur. Në çfarëdo rezultati, ata nuk do të kenë zgjidhje 
tjetër përpos të merren vesh me Prishtinën. Ata duhet të 
kuptojnë që asnjë nga problemet me të cilat përballen tani 
nuk do të mund të zgjidhen në mënyrë të suksesshme dhe të 
përhershme pa Prishtinën.  

Prishtina mund ta vë në pikëpyetje ligjshmërinë e kryetarëve 
të komunave veriore por e ka më të vështirë që ta vë në 
dyshim legjitimitetin e tyre. Kjo luftë argumentesh mund të 
zgjasë shumë por nuk ka arsye që të shmangen këta zyrtarë 
si bashkëbisedues. Në fund të fundit, Prishtinës i konvenon 
më shumë të favorizojë biseda me kryetarët e komunave 
veriore se sa me Beogradin. Prishtina duhet ta tejkalojë 
frikën se po që se ju qaset udhëheqësit verior në fakt do t’i 
legjitimoj ato. Për të lehtësuar perceptimin, Prishtina mund 
të insistojë që veriorët zyrtarisht të përfaqësojnë partitë e 
tyre politike.  

Në evitimin e përfshirjes së Beogradit në këtë çështje, 
Prishtina ka edhe përkrahje të konsiderueshme diplomatike. 

Ambasadori francez Fitou ka thënë se veriu nuk do të jetë 
pjesë e dialogut politik në mes të Serbisë dhe Kosovës, 
“sepse veriu është çështje e brendshme e Kosovës.”41 
Megjithatë, ai nuk e ka përkrahur Prishtinën rreth 
kushtëzimit të dialogut me zbatimin e marrëveshjeve 
paraprake. Ambasadori përsëriti qëndrimin e vendit të tij se 
sovraniteti dhe integriteti i Kosovës janë të pacenueshëm. 
Fitou ka theksuar se çështja e veriut duhet të zgjidhet në 
kuadër të dokumenteve ekzistuese në Kosovë e jo përmes 
planeve të reja apo kërcënimeve të ndryshme.42  

Prishtina nuk mund të evitojë bisedimin me kryetarët e 
komunave të zgjedhur përmes votimeve të hapura. Për 
normalizimin e situatës në veri, Qeveria e Kosovës duhet të 
flasë me qytetarët serbë, dhe faktori ndërkombëtar e 
Beogradi duhet ta ndihmojnë këtë proces. 

Shqetësimet e të dyja palëve janë të paarsyeshme. Beogradi 
nuk e ka pranuar Kosovën e pavarur gjatë dialogut teknik të 
sponsorizuar nga Brukseli dhe e njëjta do të vlejë për 
Prishtinën në biseda me liderët e veriut.  

BE-ja kërkon që Beogradi t’i inkurajojë liderët veriorë për të 
biseduar me Prishtinën. Beogradi duhet në mënyrë private 
t’i kumtojë përfaqësuesve të veriut se ndarja nuk është 
opsion. Për më shumë, serbët e veriut duhet ta shqyrtojnë 
interesin e tyre, në mes të mbajtjes së një pozite të 
privilegjuar brenda Kosovës dhe shndërrimin në një periferi 
e thellë rurale në Serbinë jugore. Statusi i tyre special de 
facto nuk është i mundur dhe nuk mund të merret si pikë 
reference krahasuese.  

Përfundimisht, liderët verior duhet të bisedojnë me 
Prishtinën rreth implementimit të së paku disa dispozitave 
të Ahtisaarit. Edhe nëse dokumenti i Ahtisaarit do të 
ndryshohet në ndonjë formë, nuk do të ndodh në çështje të 
rëndësishme por thjesht në adaptime detaje gjatë zbatimit. 
Por kjo mund të ndodhë në dimension të bisedimeve në mes 

të Prishtinës dhe liderëve serbë të veriut, me apo pa praninë 
e Beogradit.  

Në përgjithësi, trekëndëshi Prishtinë-Mitrovicë veriore-
Beograd do ta ketë të pamundur të funksionojë nëse e gjithë 
skema e dialogut nuk është pjesë e një politike të fuqishme 
të BE-së, e cila duhet ta udhëheq procesin, të tregojë cakun 
përfundimtar dhe të jetë garantues i zbatueshmërisë. 
Beogradi do të lëvizë vetëm përmes kushtëzimit nga BE-ja. 

BE të hapë rrugën 
Zbatimi i marrëveshjeve kërkon kapacitete shtesë 
institucionale, financa dhe besim të ndërsjellë. Mungon 
besimit në mes të dy komuniteteve dhe çfarëdo dialogu 
kërkon jo vetëm përfshirjen dhe garancitë e komunitetit 
ndërkombëtar por edhe vendosjen e peshës së vet për të 
drejtuar procesin. Çdo aspekt kërkon përfshirje të 
jashtëzakonshme ndërkombëtare. Zbatimi madje mund të 
kërkojë edhe praninë ekzekutive ndërkombëtare “për të 
ndërmjetësuar dhe shtyrë zbatimin e marrëveshjeve të 
kërkuara edhe shumë vite pas përmbylljes së mandateve të 
ICO-së dhe EULEX-it në Kosovë.”43  

Shumëçka do të varet nga vizioni i Qeverisë për veriun. 
Autoritetet pajtohen haptazi që Zyra Administrative në veri 
të Mitrovicës dhe investimet atje janë të pamjaftueshme. 
Prishtina duhet të bëjë më shumë rreth perceptimit dhe 
pranueshmërisë së saj në veri. Në vend që të përqendrohen 
vetëm në marrëveshjet e mundshme përfundimtare, 
autoritetet duhet të bëjë një sërë hapash që mund të 
ndërmerren për t’i relaksuar raportet dhe për të përmirësuar 
mirëkuptimin. Ata duhet të gjejnë mënyra për të 
komunikuar në mënyrë të sinqertë dhe të ndershme dhe e 
njëjta duhet t’i kthehet në reciprocitet. 

Perceptimi dhe porositë janë jashtëzakonisht të 
rëndësishme. Mesazhet së fundmi kanë filluar të 

përmirësohen që duhet të vazhdojë tutje. Perceptimi negativ 
është shndërruar problem në vete. Për shembull, në mesin e 
serbëve ekziston frika se shëndetësia dhe arsimi mund të 
jenë në rrezik. Prishtina duhet të komunikojë qartazi dhe të 
hartojë një listë të institucioneve që nuk janë në rrezik.  

Kjo periudhë duhet të shfrytëzohet nga Prishtina për të 
përmirësuar reputacionin e saj në veri, në mënyrë që, kur të 
ndodh tranzicioni, të mos perceptohet si një rezultat tragjik 
për serbët në veri, por thjesht si diçka e padëshirueshme por 
megjithatë e pranueshme. Prishtina duhet të ketë një qasje 
të ndershme dhe të sinqertë për të përmirësuar imazhin e 
saj.  

Kërcënimet nuk funksionojnë. Krejt e kundërta, në fakt ato 
mund të bëjnë që njerëzit e thjeshtë të bashkohen rreth 
liderëve agresivë të cilët ata në suaza normale nuk do t’i 
pëlqenin. Kosova duhet të mësojë që të zhvillojë pushtetin e 
saj të butë nëse dëshiron që objektivat e saj për veriun t’i 
shpie më përpara. Prishtina ka nevojë për ndihmë në gjetjen 
e mënyrave për të përmirësuar kredibilitetin e saj në mesin e 
popullatës serbe të Kosovës, edhe nëse kjo nënkupton pritje 
të gjatë për t’u realizuar.  

Një kanal komunikimi do të përmirësonte qëndrimet. Është 
e qartë që disa politikanë do të vazhdojnë të rezistojnë por 
imazhi i ndërsjellë duhet të përmirësohet. Përderisa ICO-ja 
largohet, Kosova do të marrë përsipër shumë obligime të 
reja. Është thelbësor mënyra se si ky proces do të 
menaxhohet dhe shfrytëzohet për të përmirësuar imazhin, 
meqenëse është e rëndësishme që ankthi të mos shtohet 
edhe më shumë.  

Pak para largimit, udhëheqësi i ICO-së, Pieter Feith, ka 
theksuar se “një zgjidhje për veriun e Kosovës duhet të 
bazohet në tri parime: veriu duhet të mbetet me Kosovën, 
nuk duhet të ketë dhunë dhe nuk duhet të ketë konflikt të 
ngrirë në veri”44. 

Prishtina dhe komuniteti ndërkombëtar kanë pak ndikim në 
veri. Përderisa Prishtina duhet të tregojë vullnet të mirë, 
tolerancë dhe mbështetje, çelësi mbetet në Beograd. 
Beogradi mbështet një sektor të madh publik dhe mban të 
gjithë liderët politik të veriut në listë të pagave. Për më 
tepër, tani Beogradi ka komunat veriore edhe nën kontroll 
politik sepse partia në pushtet kontrollon edhe pushtetin 
lokal në shumicën e komunave veriore. Çfarëdo që të bëjë 
Prishtina, në rrethanat aktuale nuk do të jetë e mjaftueshme.  

Zyrtarë të lartë ndërkombëtarë u inkurajuan nga vendimi i 
qeverisë në Serbi për t’i dhënë një interpretim tjetër fusnotës 
dhe përfaqësimit regjional të Kosovës. Pas bisedimeve me 
Daçiqin në selinë e BE-së, Presidenti i Këshillit të Evropës, 
Herman Van Rompuy tha, 

Jam i kënaqur me faktin që Qeveria e Serbisë ka vendosur 
që të lejojë bashkëpunimin gjithëpërfshirës dhe efektiv në 
rajon. Por puna nuk mbaron këtu. Një zgjidhje duhet të 
gjendet për veriun e Kosovës, një zgjidhje që do të 
përmirësojë jetën e qytetarëve atje45. 

Beogradi gradualisht do të vie nën presion për tu tërhequr. 
Megjithëse Prishtina do të dëshironte që Beogradi të 
tërhiqet shpejt, edhe kjo situatë do të krijonte sfida. Së pari, 
vakumi institucional që do të krijohej do të sillte shqetësime 
jashtëzakonisht të mëdha për serbët e veriut. Së dyti, 
Prishtina fillimisht nuk do të kishte kapacitete për të 
përballuar barrën financiare të këtij tranzicioni.  

Situata mund të evoluojë më shpejtë nëse përfshihet më 
aktivisht një prani ndërkombëtare—një formë e një grupi 
menaxhues për veriun apo përqendrim më i theksuar e 
prezencës ndërkombëtare. Por me siguri kjo nuk do të 
thoshte përfshirjen e një misioni të ri të veçantë meqenëse 
kjo mund të ishte kundër-produktive. Mediat tanimë kanë 
raportuar me fokus të veçantë në misionet aktuale dhe barra 
kryesore sipas të gjitha gjasave do të bie mbi EULEX-in.46 

Edhe besimi duhet të kalojë një tranzicion të ngjashëm. 
Shumica e udhëheqësve në veri brengosen që në momentin 
që konflikti do të zgjidhet ata do të braktisen politikisht nga 
Beogradi. Por edhe nëse kjo do të ndodh, nuk do të thotë që 
ata menjëherë do të përqafoni Prishtinën; prandaj, është 
shumë e rëndësishme që ata të ndjejnë që mund të llogarisin 
në mbështetje nga të dy kryeqytetet.  

Fokusi duhet të vendoset në integrimin e Serbisë dhe të 
Kosovës në BE dhe promovimin i perspektivës së BE-së tek 
popullata në të dy vendet. Pas normalizimit Kosova duhet të 
inkurajohet që të kalojë në transformim të vështirë përderisa 
kriteret politike do të shtyjnë Serbinë që të pranojë 
realitetin. Një kombinim i reformave dhe kompromiseve 
mund të nxjerrin të dy palët nga vorbulla i tanishëm dhe t’ju 
ndihmojë të ecin tutje.  

Duhet t’i bëhet e qartë të dy palëve që  ata e mbajnë çelësin e 
progresit të mëtejmë të palës tjetër. Ato ose do të fundosen 
së bashku ose do ta kuptojnë që trajtimi i njëra-tjetrës si 
partner do të sjellë më shumë përfitime.  

Përderisa koha është e përshtatshme, humbja e besimit dhe 
lufta për identitetin e veriut është përshkallëzuar. Është 
shkatërruar edhe minimumi i besimit për të shkëmbyer 
mendime. Mundësia për dialog gjithashtu është vështirësuar 
nga besimi që konflikti nuk mund të zgjidhet nga akterët 
lokal. Nganjëherë do të duket se elitat e dy shteteve janë 
duke u shtyrë me forcë kundër vullnetit të tyre. BE-ja duhet 
ta kuptojë që detyrimi është drejtim i duhur. Nëse elitat 
politike nuk mund të shohin interesin e të dy shoqërive në 
aspektin afatgjatë, atëherë BE-ja duhet tu ndihmojë atyre që 
ta zbulojnë këtë.

Rekomandimet 
Parimisht janë dy mënyra se si të jetë qasja ndaj veriut, (a) 
ndërmjetësim i guximshëm nga komuniteti ndërkombëtar, 
apo (b) lehtësim i dialogut politik me rrezikun që konflikti të 
mbetet i ngrirë për shumë vite me radhë. Duke pasur 
parasysh konditat të caktuara—ofrimin e sigurisë dhe 
kushtëzimin—dialogu mund të sjellë sukses. Megjithatë, 
palët dialoguese nuk mund ta zbulojnë këtë arritje vetëm. 
Caku duhet tu tregohet atyre qartazi, së bashku me hapat që 
duhen ndërmarrë për ta arritur këtë synim.  

Pas 12 vitesh të një konflikti të ngrirë, është e qartë që gjetja 
e një akomodimi praktik për veriun është vonuar shumë dhe 
statusi i Kosovës nuk gëzon pajtim tek të gjithë.  

Problemi i veriut nuk është administrativ por politik. Në 
mungesë të procesit politik, krijimi i strukturave 
administrative do të ketë efekt të kufizuar. Një kombinim i 
asistencës, ofrimit të shërbimeve dhe përmirësimit të 
sundimit të ligjit nga EULEX-i, i plotësuar me dialogun 
politik, mund të hap udhën për një qeverisje lokale të 
mirëfilltë që do të jetë e pranueshme nga të gjithë.  

Të dy palëve duhet tu kërkohet që të angazhohen menjëherë 
për masa për krijimin të mirëbesimit. Prishtina edhe 
komuniteti serb në veri duhet të ndërmarrin hapa proaktiv 
për të kuptuar njëri tjetrin më mirë dhe duhet të hapin një 
kanal efektiv të komunikimit për dialog. Të gjitha palët 
duhet të përçojnë mesazhin që nëse raportet nuk 
përmirësohen, zgjidhja e konfliktit do të vështirësohet më 
tepër.  

Eliminimi i barrikadave është shumë i rëndësishëm dhe 
mund të përmirësojë klimën për dialog. Çështjet e 
mosbesimit duhet të diskutohen sa më parë për të krijuar 
pajtueshmëri për heqjen e të gjitha barrikadave.  

Përvoja e mëhershme e raporteve ndër-etnike në jug duhet 
të vlerësohet nga Qeveria e Kosovës së bashku me pjesëtarët 
e komunitetit serb që shërbejnë në qeverinë e Kosovës dhe 
në Kuvend, duke e përfshirë edhe opozitën. Duhet bërë një 
vlerësim të sinqertë për bashkëpunimin në spektrin politik 
në Kosovë, punën e komunave me shumicë serbe dhe nivelin 
aktual i besimit ndëretnik. Perceptimet e serbëve në jug mbi 
vetveten dhe situatën e tyre po janë shumë të rëndësishme. 
Nëse perceptimet e tyre janë pozitive, atëherë herët apo vonë 
këto mendime do të arrijnë në veri. 

Prishtina 
Prishtina duhet të dërgojë mesazhe pajtimi dhe të tregojë 
qartazi rreth llojeve të strukturave paralele të cilat 
përfundimisht do të transformohen në institucione të 
Kosovës. Mjekët dhe mësimdhënësit serbë nuk duhet të 
frikësohen për punën e tyre dhe nuk duhet të ndjejnë që 
Prishtina e trajton punën e tyre si ilegale.  

Zyra Administrative për Mitrovicën e Veriut mund të arrijë 
progres vetëm nëse shihet si një prani e lehtë dhe shpenzon 
fonde në probleme me të cilat vërtetë ballafaqohen qytetarët 
si dhe në prioritetet e këtyre qytetarëve dhe shkon përtej 
aktiviteteve të parapara nga Ekipi Komunal Përgatitor.   

Qeveria e Kosovës duhet të zhvillojë projekte të mëdha 
infrastrukturore në veri, të ofrojë mundësi për biznes dhe t’i 
sjellë shërbimet publike më afër qytetarëve. Kundërshtarët e 
kanë vështirë të sabotojnë projektet zhvillimore vlera e të 
cilave shihet nga të gjithë.  

Autoritetet duhet të përmirësojnë zbatimin e të drejtave të 
pakicave në të gjithë Kosovën; veçanërisht politikat 
gjuhësore dhe ballafaqimin me të kaluarën. Kuvendi i 
Kosovës duhet të miratojë të gjithë legjislacionin dhe 
obligimet që dalin nga pakoja e Ahtisaarit dhe nga agjenda 
evropiane.  

Shoqëria civile po ashtu duhet të përkrah procesin përmes 
mbështetjes të raporteve më të mira dhe mirëkuptimit të 
ndërsjellë. Prishtina duhet të përqendrohet në hapat praktik 
për t’ju qasur veriut në mënyrë konstruktive, përmirësuar 
perceptimin për Prishtinën në mesin e serbëve të veriut dhe 
të vendos raporte komunikimi.  

Prishtina duhet të heq dorë nga retorika ofenduese që 
përgjithëson veriun si kriminelë. Prishtina duhet tu 
shpjegojë drejtpërdrejt liderëve në veri dhe shoqërisë civile 
që nuk ka për qëllim që të ndryshojë mënyrën e tyre të 
jetesës dhe që do të bashkëpunojë me Beogradin dhe të 
ofrojë investime dhe të drejta të zgjeruara.47 Një dialog i tillë 
duhet të shfrytëzojë të gjitha rrugët e bashkëpunimit, të 
diskutojë modalitetet dhe të përfshijë dëgjimin me durim 
për të gjitha çështjet edhe për propozimet më të mëdha të 
mundshme që mund të paraqiten. 

Serbët e veriut 
Udhëheqësit serbë të veriut duhet të hyjnë në dialog me 
Prishtinën në mënyrë që të përmirësojnë situatën dhe 
sigurinë për popullatën serbe në veri dhe të punojnë drejt 
krijimit të një qeverisjeje lokale të pranuar edhe nga 
Prishtina. Ata duhet t’i inkurajojnë shqiptarët që kthehen në 
veri të Mitrovicës. Sa i përket sigurisë lokale, liderët në veri e 
po ashtu edhe EULEX-i duhet të merren me grupet e 
huliganëve të rinj që janë të dhunshëm. Së bashku me 
Prishtinën, liderët serbë të veriut duhet të diskutojnë mbi 
mënyrën e integrimit të pjesëtarëve serbë të policisë në veri 
në Policinë e Kosovës dhe për zhbërjen e strukturat paralele 
të Ministrisë së Brendshme të Serbisë.  

Prishtina dhe liderët serbë të jugut duhet të finalizojnë pikat 
përfundimtare të obligimeve të Ahtisaarit. Prioriteti duhet të 
jetë funksionalizimi i kanalit serb të transmetuesin publik 
për të siguruar informim më të mirë për qytetarët e thjeshtë 
serbë mbi zhvillimet në Kosovë. 

Beogradi 
Vëmendja e politikës së Beogradit duhet të jetë në zgjidhjen 
e problemeve të serbëve në veri dhe në jug të Kosovës. 
Serbët në jug nuk duhet të ndjehen të rrezikuar nga 
propozimet e mundshme për veriun.  

Beogradi duhet të ndalë ushtrimin e presionit ndaj 
pjesëmarrjes së serbëve të Kosovës në jetën institucionale në 
Kosovë. 

Lidershipi duhet të gjejë forcën që të vlerësoj çfarë është 
reale, ti vejë vetes cak të arritshëm. Ata duhet të këshillojnë 
liderët politik që të përfshihen në dialog me Prishtinën.  

Beogradi po ashtu duhet të ndryshojë qëndrimin e tij ndaj 
komunave serbe në jug të Kosovës dhe t’u ofrojë mbështetje. 
Për më shumë, është në interesin e përbashkët të Beogradit 
dhe serbëve në jug, që Beogradi t’i përkrah komunat e 
themeluara me shumicë serbe.  

Shoqëria civile në Serbi duhet të fokusohet në aspektin 
njerëzor të interesave të serbëve në Kosovë dhe të avokojë 
për politika që i sjellin përfitime qytetarëve serbë. 

Bashkimi Evropian dhe Shtetet e Bashkuara të 
Amerikës 
Kompromisi nuk do të arrihet nga palët vetvetiu. Angazhimi 
i tyre dypalësh është thelbësor dhe rruga e vetme për një të 
ardhme të qëndrueshme, paqësore dhe prosperuese. 
Zgjidhjet e zhvilluara nga akterët lokal dhe të pranuara nga 
të dy palët janë të vetmet që mund të kenë sukses në 
aspektin afatgjatë. Megjithatë, për momentin, pikat e 
ndërmjetme duhet tu dëshmohen palëve dialoguese dhe 
bashkësia ndërkombëtare duhet tu jep drejtim palëve 
dialogues. E vetmja palë e jashtme që mund të jetë efikase 
në Prishtinë, në Beograd por edhe në veri është Bashkimi 
Evropian. Nëse BE-ja mendon për interesat e veta në të 

njëjtën kohë, zgjidhja do të krijojë dy shteteve funksionale të 
cilat për fillim do të zhvillojnë një instinkt të mirësjelljes e 
ndoshta më vonë edhe të miqësisë. 

Në këtë drejtim, Prishtina dhe Beogradi duhet t’i ndihmojnë 
BE-së për të dizajnuar një zgjidhje por t’i lënë Brukselit të 
drejtën vendimtare. Para procesit, të dy kryeqytetet duhet të 
pajtohen me çfarëdo përfundimi që BE vendos. BE duhet të 
përdor mjaft arbitrim për të mbyllur kontestin por edhe 
mjaft pjesëmarrje për t’u siguruar që udhëheqësit përkatëse 
vendore ruajnë pronësinë që kontesti mos të kthehet sërish. 

